
ᐱᔪᒪᓂᖃᓐᓂᖅ ᓄᓇᕘᑉ ᐆᒪᔪᓕᕆᔨᔾᔪᐊᑦ ᐊᐅᓚᑦᑎᔨᑦ ᑲᑎᒪᔨᖏᓂᒃ ᓈᒻᒪᒃᓴᓐᓂᒻᒥᒃ ᒪᒃᐱᖅᓯᓂᒻᒧᑦ ᒥᓂᔅᑑᑉ 

ᑎᓕᐅᕆᔾᔪᑖᓄᑦ ᑕᕆᐅᒻᒥ ᓴᐳᒻᒥᔭᐅᔪᒥᒃ ᐃᓂᐊᓂᒃ ᓴᕐᕙᕐᔪᐊᕐᒥ 

ᐱᔭᒃᓴᕆᔭᒧᑦ ᐅᓂᒃᑳᕆᔭᑦ 
 

1. ᐱᔪᒪᓂᖅ ᓈᒻᒪᒃᓴᐅᑎᖃᓐᓂᒻᒥᒃ  

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ (ᐃᒪᕐᒥᐅᑕᓕᕆᔨᑦ) ᕿᓂᖅᑐᓐ ᑲᑎᒪᔨᖏᓐᓂᒃ NWMB ᐊᖏᖅᓯᓂᒻᒥᒃ ᓴᖅᑭᑦᑎᓂᒻᒧᑦ ᑕᕆᐅᒃᑯᑦ 

ᒥᐊᓂᕆᔭᒥᒃ ᓴᐳᒻᒥᔭᖅ ᐃᓂᖓ ᓴᕐᕙᕐᔪᐊᖅ ᑎᒃᑯᐊᖅᑕᐅᓂᐊᓄᑦ ᑕᕆᐅᒻᒥ ᓴᐳᒻᒥᔭᖅ ᐃᓂᖓ ᐊᖅᑯᑎᒋᓪᓗᒍ ᒥᓂᔅᑑᑉ ᑎᓕᐅᕆᔾᔪᑖᓂᒃ 

(ᐅᕝᕙᓗ “ᑎᓕᐅᕆᔾᔪᑎᖓ”) ᐊᑖᒍᑦ ᑕᕆᐅᖁᑎᖏᑕ ᑲᓇᑕᐅᑉ ᐱᖁᔭᖅ, ᐅᖃᐅᓯᖅᑕᖅ 35.1(2), ᒪᓕᑦᑎᐊᖅᖢᓂ ᐊᑐᖁᔮᑕ 

ᓄᓇᕗᑉ ᐊᖏᕈᑎᒻᒪᕆᐊ ᐅᖃᐅᓯᖅᑕᖅ 9.3.2 (ᓴᖅᑭᑕᐅᓂᖏᑦ ᒥᐊᓂᕆᔭᐅᔪᑦ ᐃᓂᖏᑦ).  

2. ᐱᓕᕆᖃᑎᒌᖕᓂᖅ ᐅᒃᑑᑕᐅᔪᓪᓗ ᒥᓂᔅᑑᑉ ᑎᓕᐅᕆᔾᔪᑖᒍᑦ MPA ᐊᑐᖅᑕᐅᓗᓂ ᐅᓇ ᑲᓇᑕᐅᑉ ᑕᕆᐅᖏᓄᑦ ᐱᖁᔭᔾᔪᐊᖅ 

ᑖᓐᓇ ᓴᕐᕙᕐᔪᐊᖅ ᖃᐅᔨᓵᖑᔫᑉ ᐃᓂᖓ (ᓴᕐᕙᕐᔪᐊᖅ) ᐊᕙᓗᓯᓯᒪᔪᖅ ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓᓂᒃ ᐊᑯᓐᓂᐋᓃᖢᓂ 

ᑲᓇᑕᐅᑉ ᑲᓛᖠᓪᓗ ᓄᓇᖏᑕ ᕿᑭᖅᑖᓘᑉ ᐅᐊᖕᓈᑕ ᐃᒪᕕᐊᓂ. ᑕᒪᓐᓇ ᐃᒪᖓ ᐃᓕᖅᑯᓯᖃᖅᑐᖅ ᐅᑏᓐᓇᖅᐸᒃᑐᒥᒃ ᓯᑯᓱᐃᑦᑐᒥᒃ 

ᑕᕆᐅᖓᒍᑦ ᓴᖅᑮᓐᓇᓲᒥᒃ ᐅᑭᐅᖅᑕᖅᑐᓕᒫᒥᑦ, ᐱᕈᐃᓪᓚᕆᓲᖑᓂᖓᓄᑦ ᓂᖃᐅᕙᒃᑐᓂᒃ ᐊᒻᒪ ᐆᒪᔪᖏᑦ ᐊᔾᔨᒌᖏᑦᑑᑕᐅᓂᖏᓄᑦ. 

ᒫᔨ 2019−ᒥ, ᓯᕗᓕᖅᑎᔾᔪᐊᖓᑦ ᑲᓇᑕᒥ, ᔭᔅᑎᓐ ᑐᕉᑕᐅ, ᓴᖅᑮᓪᓗᓂ ᑲᑐᔾᔨᖃᑎᖃᖅᖢᓂ ᑲᓇᑕᐅᑉ ᐃᓄᖁᑎᖏᑕ 

ᓯᕗᓕᖅᑎᖏᓐᓂᒃ ᐊᖏᖅᓯᒪᔪᑦ ᐊᒃᓱᕈᐋᖃᓐᓂᐊᓐᓂᕋᖅᖢᑎᒃ ᑲᑐᔾᔨᖃᑎᖃᓪᓗᑎᒃ ᓯᕗᒧᐊᕆᓂᒻᒥᒃ ᑲᔪᓰᓐᓇᖅᑐᒥᒃ ᑕᕆᐅᑉ 

ᐊᐅᓚᑕᐅᓂᖓᓄᑦ ᐊᕙᑎᐊᑕᓗ ᓴᐳᒻᒥᔭᐅᓂᖓ ᐊᕙᑖᓃᑦᑐᖅ ᑖᔅᓱᒪ ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓ. ᐃᒪᕐᒥᐅᑕᓕᕆᔨᒃᑯᑦ 

ᕿᑭᖅᑕᓂᒃᑯᓪᓗ ᐱᓇᓱᐊᕆᔭᖃᖅᑑᒃ ᓴᖅᑮᔭᖃᓐᓂᒻᒥᒃ ᒥᓂᔅᑑᑉ ᑎᓕᐅᕆᔾᔪᑖᒍᑦ MPA ᐊᑐᖅᑕᐅᓗᓂ ᑖᓐᓇ ᑲᓇᑕᐅᑉ ᑕᕆᐅᖏᓄᑦ 

ᐱᖁᔭᔾᔪᐊᖅ ᐃᓚᔭᐅᓗᓂ ᓴᕐᕙᕐᔪᐊᖅ ᑭᒡᓕᖃᓕᖅᑎᑕᐅᓗᓂ ᐊᒃᑐᐃᔭᖃᓐᓂᐅᔪᑦ ᖄᒃᑲᓐᓂᐊᒍᑦ ᐊᒃᓱᕈᓐᓇᕈᑕᐅᔪᑦ ᑕᕆᐅᖓᓂ 

ᑲᑐᔾᔨᖃᑎᒌᑦ ᓴᐳᒻᒥᔾᔪᑎᒃᓴᓂᒃ ᕿᓂᖅᑎᓪᓗᒋᑦ. 

ᐅᓇ ᐅᒃᑑᑎᐅᔪᖅ ᑕᒪᐃᒪᐃᑦᑐᒧᑦ ᒥᓂᔅᑑᑉ ᑎᓕᐅᕆᔾᔪᑖᒍᑦ MPA ᓴᕐᕙᕐᔪᐊᕐᒥ ᓴᖅᑮᒋᕗᖅ ᐋᔩᕈᑕᐅᓂᐊᕐᓂᖓᓄᑦ ᐃᓄᖕᓄᑦ 

ᐊᒃᑐᐃᓃᑦ ᐱᕚᓪᓕᐅᑎᒃᓴᓪᓗ ᐊᖏᕈᑎᐊᓂᒃ (IIBA) ᐊᑖᒍᑦ ᓄᓇᕘᑉ ᐊᖏᕈᑎᒻᒪᕆᐊᑕ. ᑖᓐᓇ IIBA ᐊᑯᓐᓂᐊᒍᑦ ᑲᓇᑕᐅᑉ 

ᒐᕙᒪᑐᖃᒃᑯᖏᑕ ᐊᒻᒪᓗ ᕿᑭᖅᑕᓂᒃᑯᑦ ᐅᓪᓗᒥ ᐋᔩᕈᑕᐅᕙᓪᓕᐊᓕᖅᑐᖅ ᐱᔭᕇᖅᑕᐅᒐᔭᖅᖢᓂᓗ ᓯᕗᓂᐊᑕ ᓴᖅᑭᑕᐅᓂᖓᑕ 

ᓴᐳᒻᒥᔭᐅᓇᓱᒃᑑᑉ.  

ᑖᓐᓇ ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓ ᓇᓗᓇᐃᖅᑕᐅᓪᓗᓂ ᐃᒪᕐᒥᐅᑕᓕᕆᔨᒃᑯᑦ ᐊᕐᕌᒍᐊᓂ 2011 ᓇᓗᓇᐃᕆᓇᓱᒃᖢᑎᒃ 

ᐆᒪᔪᑦ ᐊᐅᓚᓂᖏᒍᑦ ᐆᒪᔪᓄᓪᓗ ᐊᖏᓛᖑᔪᒥᒃ ᐱᕈᐃᕝᕖᑦ ᐃᓂᖏᓂᒃ ᓇᐅᒃᑯᓕᒫᖅ ᑲᓇᑕᐅᑉ ᐅᑭᐅᖅᑕᖅᑐᖓᓂ. ᖄᒃᑲᓐᓂᐊᒍᑦ 

ᐃᑲᔪᐃᓂᒻᒥᒃ ᓄᓇᓖᑦ ᐱᔪᒪᔭᖏᓂᒃ ᓴᐳᒻᒥᔭᖃᓐᓂᒻᒧᑦ, ᐅᒃᑑᑕᐅᔪᖅ ᓴᐳᒻᒥᔭᖃᖅᑐᖅ MPA ᐃᑲᔪᐃᒐᔭᖅᑐᖅ ᑐᓂᓯᖃᑕᐅᓂᒻᒥᒃ 

ᑲᓇᑕᐅᑉ ᑎᑭᓐᓇᓱᒃᑖᑕ ᓴᐳᒻᒥᓗᑎᒃ 25 ᐳᓴᓐᑎᒥᒃ ᑕᕆᐅᕆᔭᒥᓂᒃ ᑎᑭᒃᑯᓂ 2025, ᐊᒻᒪᓗ ᑎᓕᔭᐅᓯᒪᓂᖓ ᐊᖏᓕᒋᐊᕆᓂᒻᒥᒃ 

ᓄᓇᖃᖅᑳᖅᓯᒪᔪᑦ ᑕᕆᐅᑉ ᒥᐊᓂᕆᔭᐅᓂᖏᓄᑦ ᐃᓚᐅᑦᑎᐊᓐᓂᖏᓂᒃ. ᓴᖅᑮᒐᔭᕈᑎᒃ ᓴᐳᒻᒥᔭᐅᓯᒪᔪᒥᒃ MPA ᓴᕐᕙᕐᔪᐊᕐᒥ ᑕᒪᓐᓇ 

ᓯᕗᓕᐅᕆᒐᔭᕆᕗᖅ ᐊᑕᐅᓯᒥᒃ ᐱᓕᕆᐋᖃᖃᑎᒌᓕᓐᓂᒻᒥᒃ ᐃᓄᖕᓂᒃ ᐃᒻᒥᒃᑯᑦ−ᐊᐅᓚᑦᑎᓂᒃᑯᑦ, ᐃᓄᖕᓄᑦ ᓯᕗᓕᐅᕆᔭᓄᑦ 

ᑲᑐᔾᔨᖃᑎᖃᓐᓂᒻᒥᓪᓗ ᑕᕆᐅᒻᒥ ᒥᐊᓂᕆᔭᑦ ᐸᖅᑭᔭᐅᑦᑎᐊᓐᓂᖏᓄᑦ.  

ᑕᑯᒃᓴᕈᕋᓱᒃᑕᐅᔪᑦ ᓇᓗᓇᐃᖅᓯᒪᔭᕗᑦ ᐅᒃᑑᑕᐅᔪᒪᔪᒧᑦ ᓴᕐᕙᕐᔪᐊᕐᒥ ᓴᐳᒥᔭᖅ MPA: 

(1) ᐃᑲᔪᐃᓗᑎᒃ ᒥᐊᓂᕆᔭᖃᓐᓂᒻᒥᒃ, ᓴᐳᒻᒥᔭᖃᓐᓂᒻᒥᒃ, ᑐᑭᓯᐅᒪᓂᒻᒥᓪᓗ ᓴᕐᕙᕐᔪᐊᑉ (ᐃᓂᖓᓂᑦ ᐅᐊᖕᓈ ᑕᕆᐅᖓᑕ 

ᓯᑯᓱᐃᑦᑑᓂᖓ) ᐊᒻᒪᓗ ᐊᔾᔨᖃᖏᑦᑑᓂᐊ ᐆᒪᔪᖏᒍᑦ ᐱᕈᐃᕙᓪᓕᐊᔭᖏᑦ ᑐᙵᕕᒋᔭᐅᓪᓗᑎᒃ ᐊᓐᓂᕈᓲᑕᐅᓂᖅᐹᖑᕗᑦ 

ᑖᔅᓱᒧᖓ ᐃᓄᖕᓄᑦ ᐃᓄᐃᓪᓗ ᐱᖅᑯᓯᖏᓄᑦ.  

(2) ᐃᑲᔪᐃᓗᑎᒃ ᐃᓄᐃᑦ ᓯᕗᓕᐅᕆᓂᖏᓂᒃ ᒥᐊᓂᕆᔭᐅᓗᓂ ᓴᐳᒻᒥᓂᒃᑯᑦ ᓴᕐᕙᕐᔪᐊᖅ ᑲᒪᒋᓗᒍ ᑲᔪᓰᓐᓇᕈᑎᒋᔭᐅᓗᓂ 

ᐃᓄᐃᑦ ᐱᖅᑯᓯᕆᔭᖓᓂᒃ, ᐊᓐᓂᕆᔭᖏᓂᒃ, ᐊᑐᖅᑕᑐᖃᖏᒍᓪᓗ ᐃᓕᖅᑯᓯᖏᒍᑦ, ᐱᖃᓯᐅᔾᔨᔪᖅ ᑲᑎᖅᓱᐃᓂᒻᒥᒃ 

ᐊᒻᒪᑦᑕᐅᖅ ᐅᓂᒃᑳᖃᓐᓂᒻᒥᒃ ᐃᓄᐃᑦ ᖃᐅᔨᒪᔭᕆᔭᖏᓂᒃ, ᐃᓄᐃᓪᓗ ᐸᖅᑭᔭᖃᓐᓂᖏᒍᑦ ᐊᐅᓚᑦᑎᓂᖏᒍᓪᓗ. 

ᓴᐳᒻᒥᔭᐅᑎᓪᓗᒋᑦ ᐊᑖᒍᑦ ᒥᓂᔅᑑᑉ ᑎᓕᐅᕆᔾᔪᑖᒍᑦ MPA ᖁᐊᖅᑎᑦᑎᒐᔭᖅᑐᖅ ᐃᓂᒋᔭᐅᕙᒌᖅᑐᓂᒃ ᐱᓕᕆᐋᖑᕙᒃᑐᓄᑦ 

ᐃᓂᒋᔭᖓᒍᑦ, ᑎᑭᐅᒪᓗᒍ ᐊᑯᓂᐅᓂᖓ ᑕᓪᓕᒪᓄᑦ ᐊᕐᕌᒍᓄᑦ. ᑕᒪᓐᓇ ᑐᑭᖃᖅᑐᖅ ᐱᓕᕆᐋᖑᔪᑦ ᐱᖁᔭᖅᑎᒍᑦ ᐊᖏᖅᑕᐅᓯᒪᔪᑦ 

ᐃᒪᖏᒍᑦ ᐊᕐᕌᒍᒧᑦ ᑕᖅᑮᓪᓘ 12 ᓯᕗᓂᐊᑕ ᑎᒃᑯᐊᖅᓯᓂᖓᑕ (ᐅᕝᕙᓗ ᐊᖏᖅᑕᐅᓂᑯᑦ ᒐᕙᒪᑐᖃᒃᑯᓐᓄᑦ ᓄᓇᕘᓪᓘᓐᓃᑦ 

ᒐᕙᒪᖓᑕ ᐱᔪᓐᓇᐅᑎᐊᓄᑦ, ᓚᐄᓴᓐᓯᐊᓄᑦ, ᐅᕝᕙᓗ ᐊᓯᖓᑕ ᒐᕙᒪᐅᑉ ᐊᖏᖅᓯᒪᐅᑎᒋᓲᖏᑕ ᑭᓯᐊᓂᓕ ᐅᓪᓗᒥᒧᑦ 

ᐱᒋᐊᖅᑕᐅᓐᓂᖏᑦᑐᑦ) ᑲᔪᓯᔪᓐᓇᖅᑎᑕᑦ ᑖᓐᓇ ᐊᑐᕋᓗᐊᖅᑎᓪᓗᒍ ᑎᓕᐅᕆᔾᔪᑖ. ᐊᑐᓐᓂᓕᒫᖓᑕ ᑖᓐᓇ ᒥᓂᔅᑑᑉ ᑎᓕᐅᕆᔾᔪᑖ, 

ᓄᑖᓂᒃ ᑭᓇᑐᐃᓐᓇᒻᒧᑦ ᐱᓕᕆᓂᒻᒥᒃ, ᐊᓯᐊᑕ ᐃᓄᐃᑦ ᐱᓕᕆᓂᕆᓲᖏᑕ ᐃᓂᓕᐅᕆᔭᐅᓯᒪᔪᑦ ᐋᔩᕈᑕᐅᓪᓗᑎᒃ ᐃᓗᐊᒍᑦ ᓄᓇᕘᑉ 



ᐊᖏᕈᑎᒻᒪᕆᐊᑕ, ᓴᓂᖅᑯᑕᐅᓪᓗᑎᒃ ᑲᓇᑕᐅᑉ ᐊᓯᐊᓄᑦ ᒐᕙᒪᓄᑦ ᐱᓕᕆᐋᓄᑦ, ᑕᕆᐅᒻᒥ ᖃᐅᔨᓴᖅᑏᑦ ᖃᐅᔨᓵᖏᓄᑦ, ᐊᒻᒪᓗ 

ᐱᓕᕆᓂᐅᓲᑦ ᐊᒃᑐᐊᔪᑦ ᐱᔾᔪᑎᖃᓐᓂᒻᒧᑦ ᑭᒃᑯᓕᒫᑦ ᐅᓗᕆᐊᓇᕈᑎᓄᑦ ᑲᒪᒋᔭᐅᓄᑦ, ᐅᓇᑕᖅᑐᒃᓴᓕᕆᔨᒃᑯᓐᓄᑦ, ᑲᓇᑕᐅᑉ 

ᐸᒡᕕᓵᕆᔭᐅᓂᐊᓄᑦ ᐅᕝᕙᓗ ᐱᖁᔭᖓ ᓯᖁᒥᑕᐅᓗᓂ, ᐅᕝᕙᓗ ᑐᐊᕕᕐᓇᖅᑐᒥᒃ ᑲᒪᒋᔭᕆᐊᓕᖏᑦ ᐃᓂᓕᐅᕆᔭᐅᓯᒪᔪᑦ ᐊᑖᒍᑦ 

ᐊᑎᐊᑕ−ᑎᑎᕋᖅᓯᒪᓂᐊ 35.1(3) ᐃᓗᐊᒍᑦ ᑲᓇᑕᐅᑉ ᑕᕆᐅᖏᓄᑦ ᐱᖁᔭᖅ, ᑲᒪᒋᔭᐅᒐᔭᖅᑐᑦ ᐃᓂᖏᒍᑦ ᒪᓕᓪᓗᒍ ᑖᓐᓇ 

ᐅᒃᑑᑕᐅᔪᖅ ᑎᒃᑯᐊᖅᓯᔪᒪᓂᖅ ᐃᒪᖏᓂᒃ. 

ᑖᓐᓇ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ ᒥᓂᔅᑑᑉ ᑎᓕᐅᕆᔾᔪᑖᒍᑦ MPA ᓴᖅᑮᒐᔭᖅᑐᑦ ᑭᒡᓕᒋᓂᐊᖅᑕᖏᓐᓂᒃ ᐊᒻᒪᓗ ᑎᒃᑭᐊᕆᔭᖃᓪᓗᓂ 

ᓴᐳᒻᒥᔭᖅ ᐃᓂᐊᓂᒃ MPA ᐃᓗᐊᓂ ᐃᒪᖓᑕ ᐱᒋᐊᖅᖢᒍ ᑐᐊᓛᖓᒍᑦ ᓂᐅᕆᔅ ᐃᑭᕋᓴᖓᓂ ᑎᑭᖢᒍ ᕿᑭᖅᑖᓘᑉ ᐅᐊᖕᓈᑕ 

ᐃᒪᕕᐊ, ᐹᖓᒍᑦ ᓯᒥᑦ ᐃᒃᐱᐊᔾᔫᔭᖓᑕ, ᐅᖓᒻᒧᑦ ᐅᐊᖕᓈᓄᑦ ᓂᒋᖔᖓᓄᓪᓗ ᒪᓕᒃᖢᒍ ᓄᓇᔾᔪᐋᑉ ᐊᒡᒍᖅᓯᒪᔾᔪᑖ ᐃᓕᓴᕆᔭᖅ 

ᐊᑯᓐᓂᐊᑕ ᑲᓇᑕᐅᑉ ᑲᓛᖠ ᓄᓈᑕᓗ.  

ᑖᓐᓇ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ ᒥᓂᔅᑑᑉ ᑎᓕᐅᕆᔾᔪᑖᒍᑦ MPA ᐊᔪᓕᖅᑎᑦᑎᒐᔭᖅᑐᖅ ᑕᒪᐃᓐᓂᒃ ᐃᓄᖕᓄᑦ ᐱᓕᕆᐋᖑᓲᑦ 

ᐆᒪᔪᓂᒃ ᐸᒡᕕᓴᐃᓲᑦ, ᓯᖓᖅᓯᓲᑦ, ᓱᕋᐃᓲᑦ ᐅᕝᕙᓘᓐᓃᑦ ᐃᓚᙵᐃᒐᔭᖅᑐᑦ ᓴᐳᒻᒥᔭᐅᔪᒥᒃ ᑖᔅᓱᒥᖓ MPA ᐊᔾᔨᖃᖏᑦᑐᓕᒫᑦ 

ᐅᕝᕙᓗ ᐃᑦᑕᓐᓂᑦᑐᑦ ᓴᓇᐅᒪᔭᐅᓯᒪᔪᑦ ᐅᕝᕙᓕ ᐆᒪᔪᑦ ᑕᕆᐅᑉ ᐆᒪᔪᖁᑎᖏᑦ ᐅᕝᕙᓗ ᓇᔪᒐᕆᓲᖏᑦ ᐅᕝᕙᓗ 

ᑕᐃᒪᐃᑐᐃᓐᓇᕆᐊᓕᑦ ᐃᓗᐊᒍᑦ ᑖᒃᑯᐊ ᑭᒡᓕᖁᑎᒋᔭᖏᑕ, ᑭᓯᐊᓂ ᐅᑯᐊ ᐃᓚᐅᓇᑎᒃ ᐱᔭᒃᓴᕆᔭᐅᓲᑦ: 

 

ᐊᒡᒍᖅᑐᖅᓯᒪᓂᖏᑦ ᑲᔪᓰᓐᓇᓲᑦ ᐱᓕᕆᐋᖑᕙᒃᑐᑦ  

ᐱᔾᔪᑎᒋᓪᓗᒋᑦ ᑎᑎᕋᖅᓯᒪᓂᐅᔪᑦ ᐃᓗᐊᓂ 35.1(2)(ᐃ) ᑕᕝᕙᓂ ᑲᓇᑕᐅᑉ ᑕᕆᐅᖏᓄᑦ ᐱᖁᔭᔾᔪᐊᖅ, ᐅᑯᐊ ᑎᑎᖅᓯᒪᔪᑦ 

ᐊᒡᒍᖅᑐᖅᑕᑦ ᐱᓕᕆᐋᖑᕙᒃᑐᑦ ᑲᔪᓰᓐᓇᓲᓂᒃ ᐱᓕᕆᐋᖑᔪᓂᒃ ᐃᓗᐊᒍᑦᐱ MPA:  

• ᐊᖑᓇᓱᖕᓂᖅ ᒥᑭᒋᐊᓐᓂᐊᓐᓂᓪᓗ (ᐱᖃᓯᐅᑎᓪᓗᒍ ᐊᑭᓖᓪᓗᑎᒃ ᐊᖑᓇᓱᓲᑦ)  

• ᐃᖃᓗᒐᓱᓐᓂᖅ (ᐱᖃᓯᐅᑎᓪᓗᒍ ᐊᑭᓖᓪᓗᑎᒃ ᐃᖃᓗᒐᓱᒍᓐᓇᓲᑦ)  

• ᐊᕝᕗᖅᑕᖃᓐᓂᖅ ᑕᕆᐅᒻᒥ ᐱᕈᓲᓂᒃ 

• ᓴᓇᕙᓪᓕᐊᓂᖅ, ᓱᕋᐃᔭᖃᓐᓂᖅ, ᐸᖅᑭᒃᖠᕆᓂᖅ ᐊᒻᒪᓗ ᓄᑖᕈᐃᓂᖅ, ᐊᑐᖃᑦᑕᓐᓂᓪᓗ ᒪᑭᒪᑲᐃᓐᓇᖅᑐᑦ 

ᐱᖁᑎᖏᓂᒃ ᓯᑰᑉ ᖄᖓᓂ 

• ᑕᕆᐅᒻᒥ ᐃᖏᕐᕋᔪᓕᕆᔾᔪᑎᑦ  

• ᑲᓇᑕᐅᑉ ᐅᓇᑕᖅᑐᒃᓴᓕᕆᔨᖏᑕ ᐱᓕᕆᐋᖏᑦ ᑲᒪᒋᔭᐅᑐᐊᕈᑎᒃ ᐱᓕᕆᕝᕕᐊᑕ ᑲᓇᑕᐅᑉ ᐅᓇᑕᖅᑐᒃᓴᖏᑕ 

• ᑲᓇᑕᐅᑉ ᓯᒡᔭᒥᐅᑕᓕᕆᔨᒃᑯᑦ ᐱᓕᕆᐋᖏᑦ ᑲᒪᒋᔭᐅᑐᐊᕈᑎᒃ ᑲᓇᑕᐅᑉ ᓯᒡᔭᒥᐅᑕᓕᕆᔨᒃᑯᖏᓄᑦ 

• ᐳᓚᕋᑦᑐᓕᕆᓂᒻᒧᑦ ᐱᓕᕆᓃᑦ 

• ᑲᔾᔭᐅᓴᒋᐊᖅᑐᓄᑦ ᐱᓕᕆᓃᑦ 

• ᐃᓕᓐᓂᐊᖅᑎᑦᑎᓂᒻᒧᑦ ᐱᓕᕆᓃᑦ 

• ᓇᕈᓇᓐᓃᑦ ᖁᓛᒍᑦ ᑕᕆᐅᑉ ᓯᑯᖁᑎᖓᑕ ᐊᑐᖅᖢᑎᒃ ᐊᐅᓚᐅᑎᓕᓐᓂᒃ ᐊᐅᓚᐅᑎᖃᖏᑦᑐᓂᓪᓗ 

ᐃᖏᕐᕋᔾᔪᑎᓂᒃ  

• ᐃᓄᐃᑦ ᖃᐅᔨᒪᔭᑐᖃᖏᑦ ᓄᓇᓕᓄᓪᓗ−ᑐᙵᔪᑦ ᖃᐅᔨᓵᖃᓐᓂᐅᓲᑦ ᐱᓕᕆᓂᖏᑦ (ᐱᖃᓯᐅᑎᓪᓗᒍ ᐸᖅᑭᒃᖠᔨᑦ 

ᐱᓕᕆᓂᖏᑦ) 

• ᖃᐅᔨᓴᖅᑎᔾᔪᐊᑦ ᖃᐅᔨᓵᖃᓐᓂᖏᑕ ᐱᓕᕆᓂᖏᑦ 

• ᑕᕐᕆᔭᐅᓯᐅᖅᑐᓄᑦ ᑕᑯᓐᓇᒐᕆᔭᐅᓲᓂᓪᓗ ᐃᓗᓕᒃᓴᖏᓐᓂᒃ ᓴᓇᕙᓪᓕᐊᔪᓕᕆᔪᑦ  

 

ᐃᒪᕐᒥᐅᑕᓕᕆᔨᒃᑯᑦ ᑐᓴᕆᐊᖅᓯᒪᓕᖅᑐᑦ ᐅᑯᓇᓂ ᓄᓇᓕᐅᔪᓂᒃ ᐃᒃᐱᐊᔾᔪᒃ, ᑲᖏᖅᑐᒑᐱᒃ, ᐊᐅᓱᐃᑦᑐᖅ, ᒥᑦᑎᒪᑕᓕᒃ, 

ᖃᐅᓱᐃᑦᑐᖅ ᐊᒻᒪ ᕿᑭᖅᑕᔾᔪᐊᖅ, ᕿᑭᖅᑕᓂᒃᑯᑦ, ᓄᓇᕘᑉ ᒐᕙᒪᒃᑯᖏᓪᓗ, ᐱᓕᕆᓂᖃᖃᑕᐅᔪᓄᑦ ᐊᓯᖏᓪᓗ ᒐᕙᒪᑐᖃᒃᑯᑦ 

ᐱᓕᕆᕝᕕᖏᑦ ᓇᓗᓇᐃᓐᓂᒻᒥᒃ ᒪᑭᒪᕙᒌᖅᑐᓄᑦ ᐱᔪᓐᓇᖅᑎᑕᐅᕙᒌᖅᑐᓪᓗ (ᓲᕐᓗ, ᑲᔪᓰᓐᓇᖅᑐᑦ) ᐱᓕᕆᐊᖑᔪᑦ ᐃᓗᐊᓂ 

ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA.  

ᐱᓕᕆᐋᖑᓲᑦ ᐊᑖᒍᑦ ᓄᓇᕘᑉ ᐊᖏᕈᑎᒻᒪᕆᐊᑕ  

ᑖᓐᓇ ᐅᒃᑑᑕᐅᔪᒪᔪᖅ ᑎᓕᐅᕆᔾᔪᑖ ᐊᑑᑎᒐᔭᖏᑦᑐᖅ ᓄᖅᑲᖅᑎᑦᑎᓂᒻᒥᒃ ᐱᔪᓐᓇᐅᑎᖏᓐᓂᒃ ᐃᓄᐃᑦ ᑐᓂᔭᐅᓯᒪᔪᑦ ᐊᖏᕈᑖᒍᑦ 

ᓄᓇᕘᑉ ᐊᖏᕈᑎᒻᒪᕆᐊ. 

ᑭᒃᑯᓕᒫᑦ ᐅᓗᕆᐋᓇᖅᑐᒦᔾᔭᐃᒃᑯᑎᖏᑦ 

ᓇᓪᓕᐊᑐᐃᓐᓇᖅ ᐱᓕᕆᐊᖑᔪᖅ ᑲᒪᒋᔭᐅᒍᓂ ᑭᒡᒐᖅᑐᖅᑕᐅᓗᓂ ᓇᓴᖅᑖᖅᓯᒪᔪᖅ ᐊᖓᔪᖅᑳᓪᓚᕆᒃ ᒫᔾᔭᔅᑎᖓ ᐱᔾᔪᑎᖃᓪᓗᑎᒃ 

ᑭᒃᑯᓕᒫᑦ ᐅᓗᕆᐋᓇᓲᓄᑦ, ᑲᓇᑕᐅᑉ ᓴᐳᒻᒥᔭᐅᓂᖓᓄᑦ, ᑲᓇᑕᐅᑉ ᐅᓗᕆᐋᓇᕈᑎᖏᓄᑦ, ᐅᕝᕙᓗ ᐱᖁᔭᒻᒥᒃ ᐊᑐᓕᖅᑎᑦᑎᓃᑦ,  



ᐅᕝᕙᓗ ᒪᓕᒡᓗᒍ ᑐᐊᕕᕐᓇᖅᑐᖅ ᓴᖅᑭᑦᑐᖅ (ᐱᖃᓯᐅᑎᓪᓗᒍ ᐊᕙᑎᒧᑦ ᑐᐊᕕᕐᓇᖅᑐᓕᕆᔾᔪᑏᑦ), ᐊᔪᖅᑎᑕᐅᒐᔭᖏᑦᑐᑦ ᐃᓗᐊᓂ 

MPA ᐊᑐᖅᖢᒍ ᐱᖁᔭᖅᑎᒍᑦ ᓴᓂᖅᑯᑦᑎᔾᔪᑎᑦ ᐅᖃᐅᓯᖅᑕᖓᑕ 35.1(3) ᑲᓇᑕᐅᑉ ᑕᕆᐅᖏᓄᑦ ᐱᖁᔭᔾᔪᐊᖅ, ᓲᕐᓗ 

ᑐᐊᕕᕐᓇᖅᑐᒃᑯᑦ ᕿᓂᖅᑐᑦ ᐸᖅᓴᐃᔪᑦ, ᐅᐸᒍᑎᔪᑦ ᐅᒥᐊᔾᔪᐊᑦ ᖃᖓᑕᓲᓪᓗ ᐱᕐᕈᓗᕝᕕᒋᔭᖏᓄᑦ, ᑲᓇᑕᐅᓪᓘᓐᓃᑦ 

ᐅᓗᕆᐊᓇᔾᔭᐃᒃᑯᑎᖏᓄᑦ. 

3. ᐃᓂᒋᔭᖓᑕ ᒥᒃᓵᓄᑦ 

a. ᓇᒦᓐᓂᕆᔭᖓ 

ᑖᓐᓇ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA ᓇᓂᔭᒃᓴᐅᕗᖅ ᐃᓗᐊᒍᑦ ᓂᐅᕆᔅ ᐃᑭᕋᓴᖓᑕ ᐊᒻᒪ ᐅᐊᖕᓈᑕ ᕿᑭᖅᑖᓘᑉ ᐃᒪᕕᐊᑕ 

(ᑕᑯᔭᒃᓴᖅ 1). ᑭᒡᓕᖁᑎᒋᔭᖏᑦ ᓴᖅᑭᑕᐅᓂᑯᑦ ᑲᑐᔾᔨᖃᑎᖃᖅᖢᑕ ᕿᑭᖅᑕᓂᒃᑯᓐᓂᑦ. ᐃᓚᖓ ᑖᔅᓱᒪ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ 

MPA ᐃᓗᐊᓃᖢᓂ ᓄᓇᕘᑉ ᓄᓇᑖᕈᑖᑕ ᑭᒡᓕᒋᔭᖓᓄᑦ (NSA). ᓯᓚᓪᓕᖅᐹᖓᑕ ᐃᓂᒋᔭᖓ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA 

ᐅᖅᑯᖅᐸᓯᐊ ᒥᒃᓵᓄᑦ ᐃᓱᓕᓯᒪᔪᖅ ᐊᓱᐃᓛᒃ ᒪᓕᓕᖅᖢᒍ ᑭᒡᓕᒋᔭᐅᔪᖅ ᑲᓇᑕᐅᑉ ᐃᒻᒥᒃᑯᑐᐊᖅ ᑮᓇᐅᔭᓕᐅᕋᓱᐊᕝᕕᐊᑕ 

ᑭᒡᓕᒋᔭᖓᒍᑦ. ᐃᓚᖃᕆᕗᖅ ᐃᖅᑲᖓᓂᒃ, ᐃᖅᑲᖓᑕ ᐃᑭᐊᖓ ᑎᑭᓪᓗᒍ ᑕᓪᓕᒪᑦ ᒦᑕᐃᑦ ᐊᒻᒪ ᖁᓛᒍᑦ ᑕᕆᐅᖓᑦ, 

ᐱᖃᓯᐅᑎᓪᓗᒍ ᑕᕆᐅᑉ ᓯᑯᖓ, ᑭᕕᐅᖅᑲᓂᖏᑦ ᑕᒪᒃᑯᐊ ᐃᒪᖓᒎᖓᔪᑦ. ᓴᓂᕌᒍᑦ ᑲᓇᑕᐅᑉ ᓄᓇᓕᖁᑎᖏᑦ ᓴᕐᕙᕐᔪᐊᕐᒧᑦ 

ᐃᓚᖃᖅᑐᑦ ᐅᑯᓂᖓ ᐊᐅᓱᐃᑦᑐᖅ, ᖃᐅᓱᐃᑦᑐᖅ, ᐃᒃᐱᐊᔾᔪᒃ, ᒥᑦᑎᒪᑕᓕᒃ, ᑲᖏᖅᑐᒑᐱᒃ ᐊᒻᒪᓗ ᕿᑭᖅᑕᔾᔪᐊᖅ. 

 

ᑕᑯᔭᒃᓴᖅ 1. ᓄᓇᙳᐊᖅ ᐅᒃᑑᑕᐅᔪᒪᔪᒧᑦ ᓴᕐᕙᕐᔪᐊᖅ MPA  

 



b. ᐆᒪᔪᓄᑦ ᐊᑑᑎᖃᓐᓂᕆᔭᖓ  

ᐊᖏᓛᖑᖃᑕᐅᔪᖅ ᐃᓕᖅᑯᓯᕆᓲᖓ ᓴᕐᕙᕐᔪᐊᖅ ᐃᓂᐊᓂᒃ ᐅᓇ ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓ (ᑲᓛᖠᑦ ᑕᐃᒍᖅᑕᖓ 

ᐱᑭᐊᓚᓱᐊᕐᔪᐊᖅ), ᑕᒪᓐᓇ ᓯᑯᒐᔪᐃᑦᑐᖅ ᐊᕐᕌᒍᓕᒫᖅ−ᒪᑐᐃᖓᔪᑦ ᐊᕙᓗᔭᐅᓯᒪᓪᓗᓂ ᓯᑯᐃᓐᓇᓲᖑᔪᒥᒃ. ᑖᓐᓇ ᐅᐊᖕᓈ 

ᑕᕆᐅᖓᑕ ᓯᑯᓱᐃᑦᑑᓂᖓ ᐊᖏᓂᖅᐹᑦᑎᐊᖑᖃᑕᐅᕗᖅ (80,000 ᑭᓛᒥᑕ2) ᓯᑯᓱᐃᑦᑑᓂᑦ ᐅᑭᐅᖅᑕᖅᑐᒥ ᐊᒻᒪᓗ ᖃᐅᔨᒪᔭᖅ 

ᐱᒋᐊᖅᓵᓕᖃᑦᑕᓐᓂᐊᑕ ᐊᕐᕌᒎᒥ ᓴᖅᑮᓐᓇᐅᔭᒐᔪᒃᖢᓂᓗ ᐱᕈᐃᓯᒋᐊᓐᓂᖓ, ᐊᒻᒪᑦᑕᐅᖅ ᐊᔾᔨᒌᖏᑦᑑᑎᓄᑦ ᐆᒪᔪᖃᐅᓐᓂᐊᓄᑦ. 

ᑖᓐᓇ ᓯᑯᓱᐃᑦᑐᖅ ᐱᑕᖃᖅᑎᑦᑎᕗᖅ ᐊᑑᑎᓛᖑᖃᑕᐅᔪᒥᒃ ᓇᔪᒐᕆᔭᐅᓲᑦ ᐃᒪᖏᓐᓂᒃ ᖃᔅᓯᒐᓚᓐᓄᑦ ᑕᕆᐅᑉ ᐳᐃᔨᖏᓄᑦ, 

ᓲᕐᓗ ᑕᒪᒃᑯᐊ ᐊᐃᕖᑦ (Odobenus rosmarus rosmarus), ᖃᐅᓪᓗᖅᑖᑦ ᕿᓚᓗᒐᑦ (Delphinapterus leucas) ᐊᒻᒪᓗ 

ᐊᕐᕖᑦ (Balaena mysticetus), ᑐᒑᓖᑦ ᕿᓚᓗᒐᑦ (Monodon monoceros), ᓇᑦᑏᓐ (Pusa hispida), ᐅᒡᔪᐃᓐ (Erignathus 

barbatus), ᐊᒻᒪᓗ ᓇᓄᐃᑦ (Ursus maritimus), ᐊᒻᒪᓗᑦᑕᐅᖅ ᑕᕆᐅᑉ ᑎᖕᒥᐊᖏᑦ, ᐃᖃᓗᖏᑦ ᐊᓯᖏᓪᓗ ᑕᕆᐅᑉ 

ᐆᒪᔪᖁᑎᖏᑦ. ᓴᕐᕙᕐᔪᐊᖅ ᖃᐅᔨᒪᔭᖅ ᓇᔪᖅᑕᐅᓲᖑᓂᖓᓄᑦ ᓇᓚᐅᑦᑖᖅᓯᒪᔪᒧᑦ 60,000,000 ᑎᖕᒥᐊᓄᑦ, ᐱᖃᓯᐅᑎᓪᓗᒋᑦ 

ᓄᖑᓕᒑᓕᖅᑐᑦ ᓇᐅᔭᕚᑦ, ᐊᖏᓛᒥᓪᓗ ᑲᑎᖅᓱᐊᖓᔪᑦ ᐊᒃᐸᐅᒐᕋᓛᑦ/ᐊᒃᐸᕋᓛᑦ ᓄᓇᔾᔪᐊᒻᒥ.  

ᐃᓂᒋᔭᖓ ᑐᙵᕕᓪᓚᕆᒃ ᓴᓂᖅᑯᑕᒃᓴᐅᓇᓂᑦ ᓂᖃᐅᓯᕝᕕᖓ ᐱᕈᖅᓴᐃᕝᕕᖓᓪᓗ ᐊᒥᓱᐋᓗᖕᓄᑦ ᐅᑭᐅᖅᑕᖅᑐᒥ ᑕᕆᐅᑉ 

ᐆᒪᔪᖏᓄᑦ. ᓂᕐᔪᑏᑦ ᓲᕐᓗ ᓇᑦᑏᓐ, ᐊᐃᕖᑦ, ᐊᕐᕖᑦ, ᑕᒪᒃᑯᐊᓗ ᑕᕆᐅᑉ ᑎᖕᒥᐊᖏᑦ ᑐᙵᕕᖃᓪᓚᕆᓲᑦ ᓯᓈᖓᓂᒃ 

ᓯᑯᔪᓐᓇᖏᑦᑑᑉ ᐃᒪᖏᓐᓂᒃ ᓂᖃᐅᓯᕝᕕᒋᓪᓗᒍ. ᑎᖕᒥᐊᑦᑕᐅᖅ ᐊᑐᓲᖑᒻᒥᕗᑦ ᓯᒡᔭᖅᐸᓯᑦᑑᑉ−ᑲᖏᖅᖢᑦ ᐃᒪᖏᓐᓂᒃ ᐊᕙᑖᑕ 

ᐃᒪᐃᓐᓇᐅᓲᑉ ᐊᕙᑖᒍᑦ ᓄᓕᐋᖅᖢᑎᒃ, ᓂᖃᐃᓱᖅᖢᑎᒃ ᐊᒻᒪᓗ ᐃᕙᓕᕆᓪᓗᑎᒃ. ᑕᒪᒃᑯᐊ ᐆᒪᔪᑦ ᐊᐅᓪᓛᒐᔪᒃᑐᑦ 

ᐅᖓᓯᒃᑐᐋᓗᒻᒥᒃ ᑎᑭᕋᖅᖢᑎᒃ ᓯᑯᓱᐃᑦᑐᒧᑦ, ᑕᑯᒃᓴᕈᐃᓪᓚᕆᒃᑐᑦ ᐊᑑᑎᖃᓪᓚᕆᓐᓂᐊᑕ ᐆᒪᓂᐊᒍᑦ ᑲᐃᕙᖃᑦᑕᖅᑐᓄᑦ. 

ᑕᒪᓐᓇ ᖁᑦᑎᓐᓂᐊ ᐊᔾᔨᒌᖏᑦᑐᓄᑦ ᐆᒪᔪᖃᓐᓂᖅ ᓂᕐᔪᑎᓪᓗ ᓇᔪᒐᖃᓲᑦ ᓴᕐᕙᕐᔪᐊᑉ ᐃᒪᖓᓂᒃ ᐊᒃᑐᐊᒻᒥᔪᑦ ᐊᔾᔨᖃᖏᑦᑐᒥᒃ 

ᐃᒪᖓᑕ ᐃᓕᖅᑯᓯᖏᓂᒃ ᓴᖅᑭᓲᑦ ᐃᓗᐊᓂ. ᑖᒃᑯᐊ ᐃᓚᖃᖅᖢᑎᒃ: 

• ᓄᓇᔾᔪᐊᑉ ᑲᔾᔨᐋᑕ ᐊᐅᓚᓂᐊ ᑕᕆᐅᓪᓗ ᑲᐃᕙᓐᓂᖏᑕ ᓴᖅᑮᒐᔪᓛᑦ ᓯᖓᖅᓯᒐᔪᒃᑐᒥᒃ ᐅᐊᖕᓇᒦᙵᖅᑐᑦ ᐊᓄᕆᑦ 

ᑕᕆᐅᓪᓗ ᐃᖏᕐᕋᓂᓐᓂᖏᑦ, ᓯᑯᒥᒃ ᓇᒃᓴᓲᑦ ᐊᖅᑯᓵᖅᐸᓪᓕᐊᓪᓗᒍ ᓇᐅᕆᔅ ᐃᑭᕋᓴᖓ ᐃᓗᐊᓄᑦ ᕿᑭᖅᑖᓗᑉ 

ᐃᒪᕕᐊᑕ (DFO, 2021); 

• ᓯᑰᑉ ᐃᑳᕈᑎᖏᑦ ᓴᖅᑭᓲᑦ ᓇᐅᕆᔅ ᐃᑭᕋᓴᖓᓂ, ᓴᓇᙳᐊᕝᕕᒻᒥ (ᑲᐃᓐ ᐃᑎᖅᓴᖓ) ᐊᒻᒪᓗ ᓯᒥᑦ ᐃᒃᐱᐊᔾᔫᔭᖓᓂ, 

ᐱᓗᐊᖅᑐᖅ ᑐᐊᒡᓕᓯᒪᓂᐊᓄᑦ ᐃᑭᕋᓴᖃᕝᕕᖓ ᓯᒥᒃᑐᐃᖃᑦᑕᒻᒪ ᓯᑯᖓ ᐅᖅᑯᒧᑦ ᓴᕐᕙᐅᑎᓪᓗᒍ, ᓯᒥᒃᑎᕆᓪᓗᓂ 

ᓯᑯᒥᒃ ᐅᖅᑯᐋᑕ ᓯᒥᑦ ᐃᒃᐱᐊᔾᔫᔭᖓ (DFO, 2021); 

• ᑕᕆᐅᖓᑕ ᐃᖏᕐᕋᓂᓐᓂᐊᓄᑦ ᐊᐅᓚᓂᕆᓲᖏᑦ ᐃᑎᔪᒥᓪᓗ ᐃᒃᑲᑳᓪᓚᒃᑐᒧᑦ ᖁᒻᒨᕆᓂᖓ ᓴᖅᑮᕙᒃᑐᖅ ᓂᕿᒃᓴᓖᑦ 

ᐃᒪᖏᑦ ᐃᖑᓚᖅᖢᑎᒃ, ᓂᒡᓚᓱᒃᑐᖅ ᐅᐊᓕᓂᐅᑉ ᐃᒪᖓ ᑲᓇᖕᓇᒧᑦ ᐅᖅᑯᒧᓪᓗ ᐃᖏᕐᕋᔪᖅ ᐅᑭᐅᖅᑕᖅᑐᒥ 

(ᒪᓕᒃᖢᒍ ᑲᓇᑕᐅᑉ ᓯᒡᔭᖁᑖ) ᐊᒻᒪᓗ ᐆᓇᔪᓐᓂᖅᓴᑦ ᐊᑦᓛᓐᑎᒃ ᑕᕆᐅᖁᑎᖏᑦ ᐅᐊᖕᓇᖔᒧᑦ ᐃᖏᕐᕋᓂᖅᑐᑦ 

ᒪᓕᒃᖢᒍ ᑕᐃᕕᔅ ᐃᑭᕋᓴᖓ (ᑲᓛᖠᑦ ᓯᒡᔭᖁᑎᖓ ᒪᓕᒃᖢᒍ ᖁᒻᒧᑦ) (DFO, 2021); 

• ᐱᕈᖅᐸᓪᓕᐊᔪᖅ ᓯᕿᓂᒻᒧᑦ ᐱᕈᓲᑦ ᐆᒪᔪᕋᓛᖏᑦ ᐱᔾᔪᑎᓕᒃ ᓯᑯᖃᖏᓐᓂᖅᓴᐅᓕᓐᓂᐊ ᑎᑭᐅᒪᔭᐅᓕᖅᖢᑎᒃ ᐱᕈᓲᑦ.  

ᐊᓯᖏᑦ ᐊᖏᓛᑦ ᐆᒪᔪᓄᑦ ᐃᓕᖅᑯᓯᓕᐊᑦ ᐃᓗᐊᓂ ᓴᕐᕙᕐᔪᐊᖅ ᖃᐅᔨᓵᖑᔫᑉ ᐃᓂᖓᓂ ᑐᓐᓂᖅᓴᐃᓲᑦ ᐆᒪᔪᑦ ᐊᐅᓚᓂᐊᑕ 

ᐊᑑᑎᐊᓂᒃ ᐃᓚᖃᖅᐳᑦ; ᐊᒥᓱᐋᓗᖕᓄᑦ ᐊᕙᓗᔭᐅᓯᒪᓪᓗᓂ ᓯᕐᒥᓄᑦ ᑕᒪᓐᓇᓗ ᐊᐅᓕᕌᖓᒥᒃ ᑰᖃᑦᑕᖅᑖ ᐃᒥᑦᑎᐋᕙᒃ ᑕᕆᐅᑉ 

ᐊᕙᑎᒋᔭᖓᓄᑦ, ᓴᖅᑮᓲᖅ ᓯᕗᓪᓕᖅᐹᓂᒃ ᓯᕿᓂᒧᑦ ᐱᕈᐋᓪᓚᓲᑦ ᓂᖃᐅᔪᒃᓴᑦ ᓴᖅᑭᐋᑎᒋᒐᒥᒃ ᓂᖃᐅᓯᑲᐅᑎᖏᓪᓗᑎᒃ. 

ᖄᒃᑲᓐᓂᐊᒍᑦ, ᑖᓐᓇ ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓ ᐃᓱᒪᒋᔭᐅᓲᖑᕗᖅ ᐆᒪᔪᕕᓃᑦ ᕿᒻᒪᒃᑯᖏᓄᑦ ᑭᕕᐅᖅᑲᕕᒃ 

ᐊᒡᒍᖅᓯᒪᔪᒧᓪᓗ ᐊᑑᑎᖃᓪᓚᕆᒃᑐᖅ ᑕᐅᖅᓰᔭᓄᑦ ᐳᓪᓚᐅᔭᑦ ᐊᓯᖏᓪᓗ ᐊᑐᖅᑕᐅᓲᓂᒃ.  

ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓ ᐆᒪᔾᔭᕆᓪᓚᕆᒃᑐᒥᒃ ᐅᑎᖅᑕᕋᕈᓘᔭᖅᑐᒥᓪᓗ ᑕᕆᐅᑉ ᐃᓕᖅᑯᓯᖏᓂᒃ ᐊᑐᖅᑕᖃᓲᖅ, ᐱᓪᓗᒋᑦ 

ᑕᒪᐃᓐᓂᒃ ᓯᑰᑉ ᓯᑯᖏᑦ ᐱᖃᓗᔭᐃᓪᓗ ᑲᑕᒃᐸᓪᓕᐊᔪᑦ ᓯᕐᒥᓂᒃ. ᐊᐅᒃᐸᓪᓕᐊᔪᖅ ᐃᒥᑦᑎᐊᕙᒃ ᑰᒃᖢᓂ ᐃᖑᓚᓲᖅ ᑕᕆᐅᑉ 

ᐃᒪᖓᓄᑦ, ᓲᕐᓗ ᕿᒥᕆᔭᖅ ᐊᐅᒃᐸᓪᓕᐊᔪᑦ ᓯᕐᒥᔾᔪᐋᖏᓄᑦ ᑕᒪᐃᓐᓂᒃ ᑲᓇᑕᒥ ᑲᓛᖠᑦ ᓄᓇᖓᓂᓪᓗ. ᐊᒃᑐᐃᓃᑦ ᓯᓚᐅᑉ 

ᐊᔾᔨᒋᔪᓐᓃᓐᓂᐊᓄᑦ ᐊᐅᒃᐸᓪᓕᐊᓂᖅᓴᐅᓂᐊᓄᓪᓗ ᐃᒥᖅ ᑰᒃᑐᖅ ᐅᐊᖕᓈᑕ ᐃᒪᖓᓄᑦ ᖃᐅᔨᒪᔭᐅᓇᑎᒃ. ᖃᖓᑦᑎᐋᖅ, ᑕᒪᒃᑯᐊ 

ᓯᑰᑉ ᐃᑳᕝᕕᒋᓲᖏᑦ ᓯᓈᓕᐊᖑᓲᑦ ᑕᖏᑭᓐᓂᖅᓴᐅᓕᒻᒪᑕ ᓴᖅᑭᖏᓐᓂᖅᓴᐅᕙᓕᖅᖢᑎᓪᓗ. ᐊᓱᖏᑐᑦ ᐅᑭᐅᖅᑕᖅᑑᑉ ᐃᓂᒋᔭᖏᑕ, 

ᑖᓐᓇ ᓯᑯᓱᐃᑦᑑᓂᖓ ᐊᒃᑐᖅᑕᐅᔪᓐᓇᖅᑐᖅ ᓯᓚᐅᑉ ᐃᓕᖅᑯᓯᖅᓱᖏᓐᓂᐊᓄᑦ, ᓴᖅᑮᓗᓂ ᓯᑯᖃᓐᓂᐊᑕ ᓅᓐᓂᖏᓂᒃ, ᐊᓯᔾᔩᓗᓂ 

ᑕᕆᐅᑉ ᐃᖏᕐᕋᓂᓐᓂᖏᓂᒃ ᐊᒻᒪᓗ ᐊᒃᑐᐄᔪᑦ ᐆᒪᔪᖏᓂᒃ ᓇᔪᖅᑕᖃᓲᓂᒃ ᑕᕆᐅᖏᓂᒃ (ICCC, 2017; DFO, 2021). 

 



ᓴᕐᕙᕐᔪᐊᖅ ᐊᑭᖔᖓᓗ ᐱᑭᐊᓕᓱᐊᕐᓱᐊᖅ ᑕᒪᐃᓐᓂᒃ ᐃᓅᖃᑎᒌᓄᑦ ᐱᖅᑯᓯᖃᖅᑎᓄᓪᓗ ᐊᑑᑎᖃᓪᓚᕆᒃᑐᑦ. ᐊᕐᕌᒎᒐᓵᓗᓐᓄᑦ, 

ᑕᒪᓐᓇ ᓇᔪᖅᑕᐅᓯᒪᕗᖅ ᐃᓚᖏᓄᑦ ᐳᖅᑐᓛᒥᒃ ᐅᑭᐅᖅᑕᖅᑑᒥ−ᓇᔪᖅᑕᓕᓐᓄᑦ ᐃᓄᖃᓲᓂᒃ. ᓯᑯᓱᐃᑦᑑᓂᖓ ᓂᒃᓯᒃᓯᒪᔾᔪᑕᐅᕗᖅ 

ᐊᒥᓱᓄᑦ ᓄᓇᓕᓐᓄᑦ ᑲᓇᑕᒥ ᑲᓛᖠᑦ ᓄᓇᖓᓂᓪᓗ (ICCC, 2017) ᐊᓐᓇᐅᒪᑎᑦᑎᓯᒪᔪᖅ ᐊᒥᓱᓂᒃ ᓄᓇᓕᐅᓕᖅᑐᓂᒃ. 

ᑕᑯᔭᐃᓐᓇᕆᓪᓗᒍ, ᐅᐊᖕᓈ ᑕᕆᐅᖓᑕ ᓯᑯᓱᐃᑦᑑᓂᖓ ᑐᙵᕕᒋᔭᖅ ᐊᔾᔨᖃᕋᓂ ᐊᑑᑎᖃᓛᖑᖃᑕᐅᔪᒥᒃ ᐆᒪᔪᑦ ᐊᐅᓚᔾᔪᓯᖏᓂᒃ, 

ᐃᑲᔪᐃᔪᖅ ᐊᔾᔨᒌᖏᑦᑑᑎᓂᒃ ᑕᕆᐅᑉ ᐆᒪᔪᖏᓐᓂᒃ, ᐃᓚᐅᓂᓕᒃ ᐊᒡᒍᖅᓯᒪᓂᐊᒍᑦ ᓯᓚᖓᑕ ᐊᐅᓚᓂᕆᓲᖏᓂᒃ, ᐊᒻᒪ 

ᐱᑕᖃᖅᑎᑦᑎᔪᖅ ᐱᖅᑯᓯᒃᑯᑦ ᐊᓐᓂᕆᓲᑎᖃᐅᓯᖏᓄᑦ ᐃᓄᐃᑦ ᓄᓇᓕᖏᓂᒃ. ᐊᑑᑎᖃᓪᓚᕆᒃᑐᖅ ᑐᑭᓯᒋᐊᒥᒃ ᓴᐳᒻᒥᕆᓂᒻᒥᓪᓗ 

ᐊᔾᔨᖃᖏᑦᑐᒥᒃ ᐆᒪᔪᑦ ᐊᐅᓚᕝᕕᒋᔭᖓᓐᓂᒃ ᑕᒪᒃᑯᓄᖓ ᑐᙵᕕᖃᖅᑐᓄᑦ ᐆᒪᔪᓄᑦ, ᐊᒻᒪᑦᑕᐅᖅ ᓄᓇᔾᔪᐊᒻᒥ ᓯᓚᐅᑉ 

ᐊᔾᔨᒋᔪᓐᓃᓐᓂᐊᓄᑦ ᖃᐅᔨᓴᖅᑐᑦ ᓴᐳᒻᒥᕆᓇᓱᒃᑐᓪᓗ ᐊᒥᐊᒃᑯᔪᓂᒃ.  

c. ᐃᓅᖃᑎᒌᓄᑦ-ᑮᓇᐅᔭᓕᐅᕋᓲᑎᓄᑦ ᐃᓱᒪᒋᔭᕆᐊᓕᑦ  

ᐃᓅᖃᑎᒌᓄᑦ−ᑮᓇᐅᔭᓕᐅᕋᓲᑎᓄᓪᓗ ᕿᒥᕐᕈᔭᖃᓐᓂᖅ ᑲᒪᒋᔭᐅᓪᓗᓂ ᐃᒪᕐᒥᐅᑕᓕᕆᔨᒃᑯ ᐊᑐᐊᒐᑦ ᑮᓇᐅᔭᓕᐅᕈᑎᓄᓪᓗ 

ᐊᕕᒃᓯᒪᓂᐊᑕ. ᐊᖏᓛᑦ ᑮᓇᐅᔭᓕᐅᕋᓱᐊᕈᑏᑦ ᐃᓗᐊᓂ ᓴᕐᕙᕐᔪᐊᖅ ᐊᒡᒍᖅᓯᒪᔪᓅᕈᑎᒃ ᐆᒪᔪᑦ ᓴᖅᑭᑕᖏᓄᑦ ᑲᒪᒋᔭᖃᓐᓂᒻᒧᑦ 

ᐴᖃᓯᐅᑎᒐᒃᓴᑦ ᐊᒻᒪᓗ ᑲᔾᔭᐅᓵᑦ/ᐱᖅᑯᓯᖃᖅᑎᓄᑦ ᐳᓚᕋᑦᑐᓕᕆᔪᑦ. ᐱᓕᕆᐋᒃᓴᑦ ᓇᓗᓇᐃᖅᑕᐅᔪᑦ ᐃᓗᐊᓄᑦ 

ᐃᓅᖃᑎᒌᓄᑦ−ᑮᓇᐅᔭᓕᐅᕋᓲᑎᓄᑦ ᕿᒥᕐᕈᓂᒻᒧᑦ ᐃᓚᖃᓚᐅᖅᑐᑦ ᐊᕐᕌᒍᑕᒫᖅ ᐅᒥᐊᔾᔪᐊᒃᑯᑦ ᓂᐅᕋᐃᖃᑦᑕᓐᓃᑦ, ᐅᒥᐊᔾᔪᐊᒃᑯᑦ 

ᐅᓯᑲᖅᑕᖅᑕᐅᓂᖏᑦ ᐅᔭᕋᓐᓂᐊᖅᑕᑦ ᑕᕝᕙᙵᑦ ᓄᓘᔮᒃ ᓴᕕᕋᔭᒃᓴᓕᕆᔨᒃᑯᖏᑕ ᐅᔭᕋᓐᓂᐊᕝᕕᖓᓂᒃ, ᓯᑯᓯᐅᖅᑎᑦ 

ᐱᓕᕆᐋᕆᓲᖏᑦ, ᐅᓯᔭᓄᑦ ᐊᒻᒪ ᐳᓚᕋᑎᓂᒃ ᐅᒥᐊᔾᔪᐊᕆᔭᑦ ᐊᖅᑯᓵᖅᑐᑦ, ᑕᕆᐅᒻᒥ ᖃᐅᔨᓵᖃᖅᑐᑦ ᐅᒥᐊᔾᔪᐊᑦ ᐊᖅᑯᓵᖅᑐᑦ, 

ᑕᕐᕆᔭᐅᓯᐅᖅᑐᑦ ᑕᑯᓐᓇᒐᒃᓴᓂᓪᓗ, ᓂᕿᒃᓴᖅᓯᐅᖅᑐᑦ ᐊᒻᒪ ᐱᖅᑯᓯᑐᖃᒥᒍᑦ ᐃᖃᓗᓐᓂ ᓴᐳᑎᑎᒍᑦ ᐊᓯᖏᓂᓪᓗ ᓂᕿᒃᓴᒥᓄᑦ 

ᐆᒪᔪᕋᓲᑎᑦ, ᑲᔾᔭᐅᓴᒃᑐᑦ, ᐊᒻᒪᓗ ᐳᓚᕋᑏᑦ ᐱᓕᕆᐋᖏᑦ. ᐃᒪᕐᒥᐅᑕᓕᕆᔨᒃᑯᑦ ᕿᒥᕐᕈᔭᖃᓐᓂᖓ, ᑐᓴᕋᓱᐊᓐᓂᕗᑦ ᐊᓯᖏᓂᒃ 

ᒐᕙᒪᑐᖃᒃᑯᑦ ᐱᓕᕆᕝᕕᖏᓐᓂᒃ, ᓄᓇᓕᓐᓂ ᑐᓴᕆᐊᓐᓂᕗᑦ, ᐊᒻᒪ ᓴᓇᔪᓕᕆᔨᔾᔪᐊᑦ ᐱᓕᕆᓂᖃᖃᑕᐅᔪᓪᓗ ᐃᓚᐅᑎᑕᐅᓂᖏᒍᑦ 

ᑐᓴᐅᒪᔾᔪᑕᐅᓪᓗᑎᒃ ᖃᓄᐃᓕᐅᖅᑐᖃᓲᖑᓂᖏᓄᑦ ᐃᒪᖏᑕ ᐃᓗᐊᓂ. 

ᓇᓚᐅᑦᑖᒐᒃᑯᑦ ᓴᖅᑭᑦᑐᓐᓇᖅᑐᑦ ᑮᓇᐅᔭᓕᐅᕈᑎᑦ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA ᑐᙵᓪᓗᐊᑕᖅᑐᖅ ᑲᔾᔭᐅᓴᒃᑎᓄᑦ 

ᐳᓚᕋᑎᓄᓪᓗ ᐱᓕᕆᐋᖑᓲᓄᑦ. ᐊᑑᑎᖃᕆᕗᖅ ᐅᔾᔨᕆᓗᒍ ᐊᑕᐅᓯᖅ ᐊᔾᔨᐅᙱᑎᑦᑎᔪᖅ ᓯᕗᓂᑦᑎᒍᑦ ᑮᓇᐅᔭᓕᐅᕋᓱᐊᕈᑎᓄᑦ 

ᓯᓚᐅᑉ ᐃᓕᖅᑯᓯᐊ ᐊᓯᔾᔨᓐᓂᐊ, ᖃᐅᔨᓵᖃᖃᑦᑕᖅᑐᑦ ᐅᔾᔨᕆᔭᖃᖅᓯᒪᖕᒪᑕ ᓯᑰᑉ ᐃᔾᔪᓂᐊᓂᒃ ᐃᑦᑕᓐᓂᕆᔭᖓᑕᓗ (DFO, 2021) 

ᐊᔭᖏᔾᔪᑎᖏᑦ ᓄᖑᒃᑯᑎᒃ ᐃᓵᖅᑕᐅᕚᓪᓕᒐᒃᓴᖅ ᓴᕐᕙᕐᔪᐊᖅ.  

ᑭᒡᓕᖃᓪᓚᕆᒃᑐᑦ ᑮᓇᐅᔭᓕᐅᕈᑎᑦ ᐃᖃᓗᒐᓱᒍᑕᐅᕗᑦ ᑕᒫᓂ ᐃᒪᖏᓂᒃ ᑭᒡᓕᓕᐊᖑᔪᓄᑦ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA. 

ᐅᒃᑑᑕᐅᔪᒪᔪᖅ MPA ᐸᔾᔭᓪᓗᖓᖃᑎᓕᒃ ᑭᒡᓕᓕᐊᖑᓯᒪᔪᒧᑦ ᐅᐊᖕᓈᑕ ᐊᑦᓛᓐᑎᒃ ᐃᖃᓗᒐᓱᒃᑏᑦ ᑎᒥᖁᑖᑕ (NAFO) 

ᐃᖃᓗᒐᓱᒡᕕᐊ 0A. ᑖᔅᓱᒪ NAFO ᐊᖏᖃᑎᒌᒍᑎᐅᑉ ᒪᓕᒐᕋᓛᖏᑦ ᐊᔪᖅᑎᑦᑎᖏᑦᑐᑦ ᓄᓇᕘᑉ ᐃᒪᕕᒻᒥ ᓚᐄᓴᓐᓯᖃᖅᑏᓐ 

ᐃᖃᓗᒐᓱᒃᖢᑎᒃ ᓇᑖᓐᓇᓂᒃ. 

ᐅᓪᓗᒥᐅᔪᖅ ᓴᕕᕋᔭᒃᓴᓄᑦ ᕿᓂᕈᑎᓄᑦ ᐅᕝᕙᓗ ᐊᓯᖏᓄᑦ ᐊᒨᕋᐃᔾᔪᑎᒥᒃ ᓚᐄᓴᓐᓯᓂᒃ ᐱᑕᖃᖅᑐᖃᖏᑦᑐᖅ ᐃᓗᐊᓂ 

ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA. ᓄᓘᔮᑉ ᓴᕕᕋᔭᒃᓴᓕᕆᔨᒃᑯᑦ ᐅᔭᕋᓐᓂᐊᕝᕕᖓ ᓄᓘᔮᓐᓂ ᐊᐅᓚᑦᑐᑑᔪᖅ ᐅᔭᕋᓂᐊᖅᑐᓂᒃ 

ᓇᒥᓂᓕᒫᖅ ᖃᓂᒃᓴᖅᑐᑦ ᑖᔅᓱᒧᖓ ᓴᕐᕙᕐᔪᐊᖅ. ᐅᔭᕋᓐᓂᐊᕝᕕᖓ ᐃᓂᖃᒻᒪᑦ ᐅᖅᑯᖔᖓᒍᑦ ᐃᒻᒪᖄ 200 ᑭᓛᒥᑕᑦ ᓴᕐᕙᕐᔪᐊᑉ, 

ᐅᐊᖕᓈᓂ ᕿᑭᖅᑖᓘᑉ (ᓴᕕᕋᔭᒃᓴᓕᕆᔨᑦ, 2017). ᐅᒥᐊᔾᔪᐊᒃᑯᑦ ᐅᓯᑲᖅᑕᐃᓂᖅ ᐅᔭᕋᓐᓂᐊᖅᑕᖏᓂᒃ ᐅᔭᕋᓐᓂᐊᕝᕕᐅᑉ ᐅᓪᓗᒥ 

ᑭᓯᐊᓂ ᐊᖅᑯᓵᓪᓗᑎᒃ ᑖᔅᓱᒪ ᐅᒃᑑᑕᐅᔪᒪᔫᑉ MPA.  

ᐅᓪᓗᒥᐅᔪᖅ ᒪᑐᔭᐅᓯᒪᕗᖅ ᐃᖅᑲᖓᒍᑦ ᕿᓂᖅᓴᐃᓂᒻᒥᒃ ᓄᑖᓂᒃ ᐅᖅᓱᐋᓗᒃᓴᒧᑦ ᐳᓪᓚᐅᔭᒧᓪᓗ ᓚᐄᓴᓐᓯᒃᑯᑦ ᐃᒪᖏᒍᑦ 

ᐊᕙᑖᒍᓪᓗ ᓴᕐᕙᕐᔪᐊᑉ. ᒪᓕᒃᖢᒍ ᐊᑐᒐᒃᓴᓕᐊᑦ ᓯᕗᓂᒧᑦ ᐊᕙᑎᓕᕆᓂᒻᒧᑦ ᕿᒥᕐᕈᔭᐅᓂᖓ ᕿᑭᖅᑖᓘᑉ ᐃᒪᕕᐊ ᐊᒻᒪ ᐸᖕᓂᖅᑑᑉ 

ᑲᓛᖠᑦ ᓄᓈᑕ ᐃᑭᕋᓴᖓᓄᑦ (ᓄᓇᕘᒥ ᐊᕙᑎᓕᕆᔨᑦ ᕿᒥᕐᕈᔨᑦ ᑲᑎᒪᔨᖏᑦ, 2019), ᐅᓪᓗᒥᐅᔪᖅ ᒥᑭᑦᑐᒻᒪᕆᒻᒥᒃ ᐱᔪᒪᓂᖅᑕᓕᒃ 

ᐅᖅᓱᐋᓗᒃᓴᓄᑦ ᐳᓪᓚᐅᔭᓄᑦ ᑮᓇᐅᔭᓕᐅᕋᓱᐊᖅᑎᓂᒃ ᐃᒪᖏᒍᑦ ᐃᖅᑲᖏᒍᓪᓗ.  

ᐅᓪᓗᒥᐅᔪᖅ, ᐅᓯᑲᖅᑕᐃᓂᖅ ᐊᒻᒪᑦᑕᐅᖅ ᐅᒥᐊᔾᔪᐊᒃᑯᑦ ᐃᖏᕐᕋᖃᑦᑕᓐᓃᑦ ᐃᓗᐊᒍᑦ ᐊᕙᑖᑕᓗ ᐅᒃᑑᑕᐅᔪᒪᔫᑉ ᓴᕐᕙᕐᔪᐊᑉ MPA 

ᐃᓂᐊᒍᑦ ᑭᒡᓕᒃᓴᖏᑕ ᑲᔪᓯᓲᖅ ᓄᓇᓖᑦ ᐊᑐᒐᒃᓴᖏᓄᑦ ᐅᓯᔭᐅᔪᓂᒃ, ᐃᖃᓗᒐᓱᒃᑎᓄᑦ, ᐅᖅᓴᒃᓴᐃᔨᓄᑦ, ᐅᓯᑲᖅᑕᖅᑏᓐ ᐃᓄᖕᓂᒃ 

ᐊᒻᒪ ᐃᒻᒥᒃᑯᑦ ᐅᒥᐊᔾᔪᐊᒃᑯᑦ ᓇᕈᓇᓐᓃᑦ, ᒐᕙᒪᒃᑯᓐᓄᑦ ᐊᒻᒪ ᓯᑯᓯᐅᓐᓃᑦ. ᐅᒥᐊᔾᔪᐊᑦ ᐊᖅᑯᓵᖃᑦᑕᓐᓂᖏᑦ ᐊᖏᒡᓕᒋᐊᕈᓐᓇᕆᕗᑦ 

ᓯᕗᓂᑦᑎᒍᑦ ᓄᓇᒥᑦ ᓱᓇᒃᑯᑖᒥᒃ ᐅᔭᕋᓐᓂᐊᖅᑐᖃᕈᓂ, ᐅᖅᓱᐋᓗᒃᓴᒥᒃ ᐳᓪᓚᐅᔭᒥᓪᓘᓐᓃᑦ ᓴᓇᔪᖃᒃᑲᓐᓂᕈᓂ/ᐊᖏᖅᑕᐅᒍᑎᒃ. 

 



ᐱᔾᔪᑎᒋᓪᓗᒍ ᐱᐅᖅᓱᐋᕆᓇᓱᓐᓂᐅᓲᑦ ᓄᓇᐅᑉ ᐃᓕᖅᑯᓯᖅᓱᖅᑕᖏᑦ ᐆᒪᔪᑦ ᐊᐅᓚᓂᑑᑎᓪᓗᒋᑦ ᓴᐳᒻᒥᔭᐅᔫᑉ ᐃᓂᒋᔭᖓᑕ 

ᐃᓗᐊᓂ, ᐊᖏᓕᒋᐊᓐᓂᖅ ᐆᒪᔪᓂᒃ / ᐱᖅᑯᓯᓄᑦ ᐳᓚᕋᑦᑐᓕᕆᓂᒻᒧᑦ ᐱᑕᖃᕈᓐᓇᖅᐳᖅ. ᐊᖏᓕᒋᐊᕈᓂ ᐳᓚᕋᑏᓐ 

ᐅᒥᐊᔾᔪᐊᖏᑕ ᑎᑭᑦᑕᓐᓂᖏᑦ ᓄᓇᕘᒥ ᕿᑭᖅᑕᓂᒥᓪᓗ ᐅᔾᔨᕆᔭᐅᓯᒪᕗᖅ ᐊᒃᑐᐃᓯᒪᓂᕋᖅᑕᐅᓪᓗᓂ ᓄᖑᓯᒪᓕᓐᓂᐊᓄᑦ ᑕᕆᐅᑉ 

ᓯᑯᒋᓲᖓ ᐊᑯᓂᐅᓂᖅᓴᓪᓗ ᓯᑯᓂᐊ ᑎᑭᓐᓇᓱᖃᑦᑕᓕᖅᑎᓪᓗᒍ. ᐅᓪᓗᒥᐅᔪᖅ, ᑎᓴᐅᒪᐅᔪᖅᑑᕗᑦ ᓚᐃᓴᓐᓯᓖᑦ ᐊᐅᓪᓚᐅᔾᔨᔨᑦ 

ᐊᒻᒪᓗ ᖁᓖᑦ ᐊᔾᔨᒌᖏᑦᑐᑦ ᐃᓄᒋᐋᓄᑦ ᐳᓚᕋᑎᑦ ᐊᐅᓪᓚᐅᔾᔨᔨᒻᒪᕆᖏᑦ ᑲᒪᒋᔭᖃᓲᑦ ᐊᕙᑖᒍᑦ ᓄᓇᓕᖏᑕ ᐊᐅᓱᐃᑦᑐᖅ, 

ᒥᑦᑎᒪᑕᓕᒃ, ᑲᖏᖅᑐᒑᐱᒃ, ᖃᐅᓱᐃᑦᑐᖅ ᐊᒻᒪᑦᑕᐅᖅ ᐃᒃᐱᐊᔾᔪᒃ. ᑖᒃᑯᐊ ᓚᐄᓴᓐᓯᓖᑦ ᐊᐅᓪᓚᐅᔾᔨᔨ ᐃᓄᒋᐊᒃᑐᓂᓪᓗ 

ᐳᓚᕋᑦᑐᓕᕆᔩᑦ ᓴᖅᑮᔭᖃᓲᑦ ᐳᓚᕋᑎᓄᑦ ᐊᔾᔨᒌᖏᑦᑐᓂᒃ ᑭᐱᙳᐃᔭᐅᑎᒃᓴᓂᒃ ᐱᓕᕆᔭᒃᓴᓂᒃ. ᐃᒻᒪᖄ ᐊᖏᓕᒋᐊᓐᓂᖓ 

ᑭᐱᙳᐃᔭᖅᑐᓄᑦ ᐳᓚᕋᑎᓄᓪᓗ ᐱᓕᕆᔭᐅᓲᒃᑯᑦ ᐊᔪᓐᓇᕋᔭᖏᑦᑐᖅ ᓯᑯᖃᕈᓐᓃᖏᓐᓇᕈᓂ. 

 

4. ᑐᓴᕋᓱᐊᓐᓂᕗᑦ ᐃᓚᐅᑎᑦᑎᓂᕗᓪᓗ 

ᑲᓐᓇᐅᓇ ᓇᐃᑦᑑᔪᖅ ᐅᓂᒃᑳᕗᑦ ᑐᓴᕆᐊᓐᓂᕆᓚᐅᖅᑕᑦᑎᓐᓄᑦ ᐃᓚᐅᑎᑦᑎᓇᓱᓐᓂᒻᒥᓪᓗ ᑎᒥᐅᔪᓂᒃ ᐅᓪᓗᒥᒧᑦ. ᐃᓗᓕᖃᓐᓂᖅᓴᖅ 

ᐅᓂᒃᑳᖅ ᐊᑐᐃᓐᓇᐅᒻᒥᕗᖅ ᐊᑐᓃᖓᔪᒃᑯᑦ “ᑐᓴᕋᓱᐊᓐᓂᕗᑦ ᐃᓚᐅᑎᑦᑎᓂᕗᓪᓗ ᐅᓂᒃᑳᖓ” ᑎᑎᖅᑲᑦ ᐊᒻᒪᓗ “ᑭᓱᓂᒃ 

ᑐᓴᓚᐅᖅᐱᑕ” ᐅᓂᒃᑳᖓᓂᒃ, ᑕᒪᐃᓐᓂᒃ ᐊᑕᑎᑕᐅᔫᒃ ᐅᕗᖓ.  

a. ᑲᑐᔾᔨᖃᑎᒋᔭᕗᑦ 

ᑕᐃᑲᙵᑦ 2019, ᑲᓇᑕᐅᑉ ᒐᕙᒪᑐᖃᒃᑯᖏᑦ ᐊᒻᒪᓗ ᕿᑭᖅᑕᓂᒃᑯᑦ ᑲᑐᔾᔨᖃᑎᒌᒃᖢᑎᒃ ᐃᓱᒪᒃᓴᖅᓯᐅᕈᑎᓂᒃ ᕿᓂᖅᓯᒪᔫᒃ 

ᐱᐅᖅᓱᐊᒐᑦ ᓴᐳᒻᒥᔭᒍᑎᒃᓴᖏᓄᓪᓗ ᐃᓂᐊᓄᑦ ᓴᕐᕙᕐᔪᐊᑉ ᐊᓯᖏᑕᓗ ᐃᓂᐅᔪᑦ ᕿᑭᖅᑕᓂᐅᑉ ᐊᒡᒍᖅᓯᒪᓂᐊᒍᑦ ᓄᓇᕘᒥᑦ. 

ᐊᕐᕌᒍᐊᓂ 2021 ᓴᖅᑮᓪᓗᑎᒃ ᕿᑭᖅᑕᐃᑦ ᐊᒻᒪ ᓴᕐᕙᕐᔪᐊᖅ ᐱᓕᕆᖃᑎᒌᑦ ᑲᑐᔾᔨᔨᑦ (ᐱᓕᕆᖃᑎᒌᑦ ᑲᑐᔾᔨᔨᑦ) ᓴᖅᑭᑕᐅᓪᓗᑎᒃ 

ᓯᕗᓕᐅᕆᓂᐊᓪᓗᑎᒃ ᑖᔅᓱᒪᐅᑉ ᒥᐊᓂᕆᔭᐅᓂᐊᑕ ᓴᐳᒻᒥᔭᐅᓂᐊᑕᓗ ᐅᒃᑑᑕᐅᔪᒪᔪᖅ ᕿᑭᖅᑕᐃᑦ ᐊᒻᒪᓗ ᓴᕐᕙᕐᔪᐊᖅ MPA−ᖏᑦ. 

ᐱᓕᕆᖃᑎᒌᑦ ᑲᑐᔾᔨᔨᑦ ᐃᓚᖃᖅᑐᑦ ᑭᒡᒐᖅᑐᐃᔨᓂᒃ ᑲᓇᑕᐅᑉ ᒐᕙᒪᑐᖃᒃᑯᖏᓂᒃ, ᕿᑭᖅᑕᓂᒃᑯᓐᓂᑦ ᐊᒻᒪᓗ ᓄᓇᕘᑉ 

ᒐᕙᒪᒃᑯᖏᓐᓂ.   

b. ᑐᓴᕋᓱᐊᓐᓂᕗᑦ ᐃᓚᐅᑎᑦᑎᓂᕗᓪᓗ 

ᐊᖅᑯᑎᒋᓪᓗᒍ ᑖᓐᓇ ᐱᓕᕆᖃᑎᒌᑦ ᑲᑐᔾᔨᔨᑦ ᐃᒪᕐᒥᐅᑕᓕᕆᔨᒃᑯᑦ ᓴᓇᖃᑎᖃᖅᓯᒪᕗᑦ ᕿᑭᖅᑕᓂᒃᑯᓐᓂᑦ ᐊᑐᓕᖅᑎᑦᑎᓇᓱᒃᖢᑎᒃ 

ᑐᕌᒐᐅᔪᒥᒃ ᓄᓇᓕᓐᓂᑦ ᑐᓴᕆᐊᕋᓱᓐᓂᒻᒧᑦ ᕿᑭᖅᑕᓂ ᐊᒡᒍᖅᓯᒪᓂᐊᓂ ᓄᓇᕘᒥᑦ. ᕿᑭᖅᑕᓂᒃᑯᑦ ᓇᓗᓇᐃᕆᓪᓗᑎᒃ ᑖᒃᑯᐊ 

ᑐᓴᕋᓱᓐᓃᑦ ᑲᔪᓯᖁᓪᓗᒋᑦ ᓵᙵᔭᐅᓗᑎᒃ ᐊᕐᕕᓂᓖᑦ ᓄᓇᓕᑦ ᖃᓂᒃᓴᓛᑦ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA: ᐊᐅᓱᐃᑦᑐᖅ, 

ᖃᐅᓱᐃᑦᑐᖅ, ᐃᒃᐱᐊᔾᔪᒃ, ᒥᑦᑎᒪᑕᓕᒃ, ᑲᖏᖅᑐᒑᐱᒃ, ᐊᒻᒪᑦᑕᐅᖅ ᕿᑭᖅᑕᔾᔪᐊᖅ.  

ᓯᕗᓪᓕᖅ ᐊᐅᓪᓛᓐᓂᑦᑕ ᑐᓴᕋᓱᐊᖅᖢᑕ ᐱᒋᐊᖅᖢᓂ ᐅᑯᓇᓂ ᒥᑦᑎᒪᑕᓕᒃ, ᑲᖏᖅᑐᒑᐱᒃ ᐊᒻᒪ ᕿᑭᖅᑕᔾᔪᐊᖅ ᐊᒃᑑᕝᕙ 24-27, 

2023, ᐊᒻᒪᑦᑕᐅᖅ ᐅᑯᓇᓂ ᐃᒃᐱᐊᔾᔪᒃ, ᐊᐅᓱᐃᑦᑐᖅ ᐊᒻᒪ ᖃᐅᓱᐃᑦᑐᖅ ᔮᓐᓄᐊᕆ 16-18, 2024. ᐃᓗᐊᒍᑦ ᓯᕗᓪᓕᖅᐹᑉ 

ᐊᐅᓪᓛᓐᓂᐅᑉ ᑐᓴᕋᓱᐊᖅᖢᑕ ᑲᑎᒪᖃᑎᖃᖅᖢᑕ ᕼᐋᒻᒪᓚᒃᑯᑦ ᑲᑎᒪᔨᖏᓂᒃ, ᐊᖑᓇᓱᒃᑎᑦ ᒥᑭᒋᐊᓐᓂᐊᖅᑎᑦ ᑎᒥᖏᓂᒃ ᐊᒻᒪᓗ 

ᐃᓄᓕᒫᖅᑎᑦᑎᓪᓗᑕ ᐊᑐᓂ ᓄᓇᓕᐅᔪᓂᒃ. ᐊᐃᑦᑖᖑᒐᓗᐊᖅ, ᑭᒃᑯᓕᒫᓄᑦ ᑲᑎᒪᓂᒃᓴᑦ ᕿᑭᖅᑕᔾᔪᐊᒻᒥ ᐅᓪᓗᖓᓄᑦ ᐊᒃᑑᕝᕙ 26 

ᓄᖅᑲᖅᑎᑕᐅᓚᐅᕐᒪᑦ ᐱᓪᓗᒍ ᓯᓚᕈᔫᓂᖓ. ᑕᒪᐃᓐᓂᒃ ᑲᑎᒪᓂᓕᒫᖏᓂᒃ ᐃᒪᕐᒥᐅᑕᓕᕆᔨᒃᑯᑦ ᐅᓂᒃᑳᖃᑦᑕᖅᖢᑎᒃ 

ᐱᒋᐊᕈᑎᒋᓪᓗᒍ ᑖᓐᓇ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA, ᐊᒻᒪᑦᑕᐅᖅ ᐅᖃᐅᓯᖃᖅᖢᑎᒃ ᓇᐃᑦᑐᒃᑯᑦ ᐅᖓᓯᒃᑐᒃᑯᓪᓗ 

ᓴᐳᒻᒥᔭᐅᓂᐊᓄᑦ ᑎᑭᓐᓇᓱᐊᒐᕗᑦ ᐊᒃᑐᐊᔪᓪᓗ ᐅᓪᓗᖁᑎᒃᓴᖏᑦ. ᐅᓇ ᐊᖏᓛᖅ ᐃᒪᕐᒥᐅᑕᓕᕆᔨᒃᑯᑦ ᐅᓂᒃᑳᖓᓂᒃ ᓴᖅᑮᓂᖅ 

ᓴᐳᒻᒥᔭᐅᓯᒪᔫᑉ ᐱᒋᐊᕈᑖᓄᑦ ᑕᑯᒃᓴᕈᕋᓱᒃᑕᖏᓄᑦ ᑐᓴᖅᑎᑕᐅᓪᓗᑎᓪᓗ ᖃᓄᖅ ᐃᓱᒪᖃᓐᓂᖏᑕ ᓄᓇᓖᑦ ᑖᒃᑯᓄᖓ. 

ᑲᑎᒪᓂᓕᒫᓂᒃᑕᐅᖅ, ᕿᑭᖅᑕᓂᒃᑯᑦ ᐅᓂᒃᑳᖃᖃᑦᑕᕆᓪᓗᑎᒃ ᑖᔅᓱᒥᖓ ᕿᑭᖅᑕᓂ ᐊᒡᒍᖅᓯᒪᓂᐊᑕ ᒥᐊᓂᕆᔭᒃᓴᓄᑦ ᐊᔪᕆᑕᒃᓵᓂᒃ, 

ᐅᖃᐅᓯᐅᓪᓗᑎᒃ ᓇᑉᐸᖅᑯᑎᒃᓴᖏᑦ ᐊᒻᒪᓗ ᑕᐅᑐᙳᐊᒐᕆᔭᖏᑦ ᐊᕐᕌᒍᒐᓵᓗᓐᓄᑦ ᓴᐳᒻᒥᔭᐅᓂᒃᓵ ᑕᐃᓯᒪᒍᓂ ᐃᒪᓐᓇ IPCA. 

ᕿᑭᖅᑕᓂᒃᑯᑦ ᐅᖃᐅᓯᖃᕆᓪᓗᑎᒃ ᐃᓄᐃᑦ ᐸᖅᑭᔭᒍᑎᒃᓴᖏᓄᑦ, ᓄᓇᖃᖅᑳᖅᑐᑦ−ᓯᕗᓕᐅᖅᑕᖏᑕ ᐊᐅᓚᑦᑎᔾᔪᑎᑦ, ᐱᖁᑎᔾᔪᐊᒃᑯᑦ 

ᐃᑲᔪᖅᓲᑎᑦ ᐊᒻᒪᓗ ᐃᖃᓗᒐᓱᒃᑎᓄᑦ ᐊᑕᐅᓯᐅᖃᑎᒌᒍᑎᒃᓴᑦ. ᑕᑯᒃᓴᕈᖅᑕᐅᓯᒪᔪᑦ ᐅᔾᔨᖅᓴᐅᑎᓄᑦ ᐊᒻᒪᓗ ᐊᒡᒍᖅᓯᒪᔪᒃᑯᑦ 

ᐊᐅᓚᑕᐅᓂᒃᓵ ᓲᕐᓗ ᓇᐅᑦᑎᖅᓱᖅᑏᑦ ᐅᖃᐅᓯᐅᓚᐅᕆᓪᓗᑎᒃ.  

ᑭᖑᓪᓕᐅᔪᑦ ᐊᐅᓪᓛᓐᓂᑦᑕ ᑐᓴᕋᓱᐊᖅᖢᑕ ᑲᔪᓯᒃᑲᓐᓂᖅᖢᑎᒃ ᐅᑯᓇᓂ ᒥᑦᑎᒪᑕᓕᒃ, ᑲᖏᖅᑐᒑᐱᒃ , ᐊᒻᒪ ᕿᑭᖅᑕᔾᔪᐊᖅ ᒪᐄ 13-

15, 2024, ᐊᒻᒪᑦᑕᐅᖅ ᐃᒃᐱᐊᔾᔪᒃ , ᖃᐅᓱᐃᑦᑐᖅ ᐊᒻᒪ ᐊᐅᓱᐃᑦᑐᖅ ᔫᓂ 3-7, 2024. ᑭᖑᓪᓕᐅᔪᑦ ᐊᐅᓪᓛᓐᓂᑦᑕ ᑐᓴᕋᓱᐊᖅᖢᑕ 

ᑲᑎᒪᖃᑎᖃᖅᖢᑕ ᕼᐋᒻᒪᓚᒃᑯᑦ ᑲᑎᒪᔨᖏᓂᒃ, ᐊᖑᓇᓱᒃᑎᑦ ᒥᑭᒋᐊᓐᓂᐊᖅᑎᑦ ᑎᒥᖏᓂᒃ ᐊᒻᒪᓗ ᐃᓄᓕᒫᖅᑎᑦᑎᓪᓗᑕ ᐊᑐᓂ  



ᓄᓇᓕᐅᔪᓂᒃ. ᑲᑎᒪᓂᖃᖅᑎᓪᓗᑕ ᑖᒃᑯᓇᓂ ᐃᒪᕐᒥᐅᑕᓕᕆᔨᒃᑯᑦ ᐅᓂᒃᑳᕆᔭᖃᖅᖢᑎᒃ ᖄᒃᑲᓐᓂᐊᒍᑦ ᑐᑭᓯᐅᒪᔾᔪᑎᓂᒃ ᐱᔾᔪᑎᓖᑦ 

ᑖᔅᓱᒪ ᐅᒃᑑᑕᐅᔪᒪᔪᖅ ᑕᕆᐅᒻᒥ ᓴᐳᒻᔭᐅᔪᒧᑦ ᐃᓂᐊᓄᑦ ᒥᓂᔅᑑᑉ ᑎᓕᐅᕆᔾᔪᑖᒍᑦ ᐱᖃᓯᐅᑎᓪᓗᒍ ᕿᒥᕐᕈᓂᖅ ᖃᓄᑎᒋ 

ᑲᔪᓯᓯᒪᖕᒪᖔᑦ, ᐃᓗᐃᑦᑐᖅ ᕿᒥᕐᕈᓂᖅ ᑕᒪᑐᒥᖓ ᒥᓂᔅᑑᑉ ᑎᓕᐅᕆᔾᔪᑖᒍᑦ ᓴᐳᒻᒥᔾᔪᑎᖃᕋᓱᒃᖢᓂ ᐊᑐᖅᖢᒍ, ᐊᒻᒪᓗ ᐅᒃᑑᑕᐅᔪᒧᑦ 

ᑭᒡᓕᒋᔭᐅᓂᐊᖅᑐᑦ. ᐃᒪᕐᒥᐅᑕᓕᕆᔨᒃᑯᑦ ᐅᓂᒃᑳᖃᓚᐅᕆᕗᑦ ᐱᖁᔭᑎᒍᑦ ᑐᕌᒐᕆᔭᕆᐊᓕᑦ ᐱᖃᓯᐅᔾᔨᔪᖅ ᐅᓂᒃᑳᖃᓐᓂᒻᒥᒃ ᓲᕐᓗ 

ᖁᓛᒍᑦ ᑕᐅᑦᑐᒐᒥᒃ ᖃᓄᖅ ᑮᓇᐅᔭᓕᐅᕋᓱᐊᕈᑏᑦ ᐱᓕᕆᐊᖏᑦ ᓴᖅᑭᑦᑐᓐᓇᖅᑐᓪᓗ ᐱᓕᕆᓃᑦ ᐃᓂᖓᓂ ᖃᓄᐃᑦᑐᓂᓪᓗ 

ᐱᓕᕆᐋᖑᓲᓂᒃ ᖃᐅᔨᒪᔭᖃᒻᒪᖔᑦᑕ ᐃᓗᐊᓂ ᑖᔅᓱᒪ ᐅᒃᑑᑕᐅᔪᒪᔪᖅ ᓴᕐᕙᕐᔪᐊᖅ MPA. ᕿᑭᖅᑕᓂᒃᑯᑦ ᐅᓂᒃᑳᖃᕆᓪᓗᑎᒃ 

ᐃᓗᐃᑦᑑᓂᖅᓴᒥᒃ ᖃᓄᖅ ᐃᓄᖕᓄᑦ ᓴᐳᒻᒥᔭᑦ ᒥᐊᓂᕆᔭᓪᓗ ᐃᓂᖏᑦ ᐅᒃᑑᑕᐅᓗᑎᒃ ᐊᕐᕌᒍᒐᓴᓄᑦ ᓴᐳᒻᒥᔾᔪᑕᐅᔪᓐᓇᒻᒪᖔᖏᑕ. 

ᑲᑎᒪᑎᓪᓗᒋᑦ ᐃᓗᐊᓂ, ᓄᓇᓖᑦ ᐃᓄᖁᑎᖏᑦ ᐅᖃᐅᓯᖃᑦᑎᐊᓚᐅᖅᑐᑦ ᐃᑲᔪᖅᓱᐃᓂᒻᒥᓂᒃ ᓯᕗᒧᐊᕆᖁᔨᓪᓗᑎᒃ ᓴᐳᒻᒥᔭᐅᓂᐊᓂᒃ 

ᓴᕐᕙᕐᔪᐊᖅ. 

ᐃᓗᐊᓂ ᓯᑎᐱᕆ 2024, ᐱᓕᕆᖃᑎᒌᑦ ᑲᑐᔾᔨᔨᑦ ᓴᖅᑮᔭᖃᓚᐅᖅᑐᑦ “ᑭᓱᓂᒃ ᑐᓴᓚᐅᖅᐱᑕ” ᐅᓂᒃᑳᖓᓂᒃ ᓇᒃᓯᐅᔾᔭᐅᓪᓗᑎᒃ 

ᑖᒃᑯᓄᖓ ᐊᕐᕕᓂᓖᑦ ᓄᓇᓕᖏᓄᑦ ᑕᑯᒃᓴᕈᐃᔪᑦ ᖃᓄᐃᑦᑐᒥᒃ ᑐᓴᓚᐅᓐᓂᑦᑕ ᓄᓇᓕᖓᑕ ᐃᓄᖁᑎᖏᓂᒃ 

ᑐᓴᕆᐊᓐᓂᖃᖅᑎᓪᓗᑕ. ᑎᑎᖅᑲᑦ ᐃᑲᔪᖅᓱᐃᔪᑦ ᐅᒃᑑᑕᐅᔪᒪᔫᑉ ᒪᓕᒐᕋᓛᖏᓄᑦ ᑐᓐᓂᕆᔭᐅᒋᓪᓗᑎᒃ ᐃᑲᔪᖅᓲᑎᓂᒃ ᑎᑎᖅᑲᓂᒃ 

ᐊᕐᕕᓂᓖᑦ ᓄᓇᓕᖏᓂᒃ ᐊᖑᓇᓱᒃᑎᑦ ᒥᑭᒋᐊᓐᓂᐊᖅᑎᑦ ᑎᒥᖏᓐᓂᒃ ᐊᒻᒪᓗ ᕼᐋᒻᒪᓚᒃᑯᑦ ᑲᑎᒪᔨᖏᓐᓂᒃ. ᓄᓇᕘᑉ 

ᒐᕙᒪᒃᑯᖏᑦᑕᐅᖅ ᑎᑎᖅᑲᒥᒃ ᐃᑲᔪᖅᓱᐄᔪᒥᒃ ᓴᖅᑮᒋᓪᓗᑎᒃ. 

ᐊᓯᖏᑦ ᐱᓕᕆᓂᖃᖃᑕᐅᔪᑦ 

ᐃᒪᕐᒥᐅᑕᓕᕆᔨᒃᑯᑦ ᐃᓚᐅᑎᑦᑎᓚᐅᖅᑐᑦ ᓴᓇᔪᓕᕆᔨᔾᔪᐊᑦ ᕿᑎᐊᓂᓛᓪᓗ ᐱᓕᕆᓂᖃᖃᑕᐅᔪᑦ ᑖᔅᓱᒧᖓ ᐅᒃᑑᑕᐅᔪᒪᔪᖅ 

ᓴᕐᕙᕐᔪᐊᖅ MPA ᒥᓂᔅᑑᑉ ᑎᓕᐅᕆᔾᔪᑖᒍᑦ ᒪᕐᕈᐄᓕᖓᓪᓗᒋᑦ ᐊᒡᒍᖅᓯᒪᔪᒃᑯᑦ. ᐱᓕᕆᓂᖃᖃᑕᐅᔪᑦ ᑲᑐᔾᔨᔨᖏᑦ ᐃᓚᐅᑎᑕᐅᔪᑦ 

ᑕᕝᕘᓇ ᐊᐅᓚᓂᒻᒥᒃ ᐅᑯᐊᖑᓪᓗᑎᒃ ᐃᓱᖃᓚᐅᓐᓇᑎᒃ ᑖᒃᑯᓄᖓ ᑕᐃᒍᖅᓯᒪᔪᓄᑦ: ᓄᓇᕘᒥ ᐃᒪᓕᕆᔨᒃᑯᑦ ᑲᑎᒪᔨᖏᑦ, ᓄᓇᕘᒥ 

ᐆᒪᔪᓕᕆᔨᔾᔪᐊᑦ ᐊᐅᓚᑦᑎᔨᑦ ᑲᑎᒪᔨᖏᑦ, ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ, ᓄᓇᕗᑦ ᑐᙵᕕᒃ ᑎᒥᖓᑦ, ᐃᓄᐃᑦ ᓄᓇᔾᔪᐊᑉ 

ᑲᔾᔨᐊᓄᑦ ᑲᑎᒪᔩᑦ, ᐃᓄᐃᑦ ᑕᐱᕇᑦ ᑲᓇᑕᒥ, ᐊᕙᑎᒧᑦ ᒐᕙᒪᐅᖏᑦᑐᑦ ᓯᕐᓈᖅᑎᖏᑦ ᑎᒥᑦ (ENGOs), ᐃᖃᓗᓕᕆᔨᑦ 

ᑮᓇᐅᔭᓕᐅᖅᑎᑦ, ᐅᒥᐊᔾᔪᐊᒃᑯᑦ ᐅᓯᑲᖅᑕᖅᑎᓐ, ᐳᓚᕋᑎᓄᑦ ᐅᒥᐊᔾᔪᐋᒃᑯᑦ ᐊᐅᓪᓚᐅᔾᔨᔨᑦ, ᐅᖅᓱᐋᓗᒃᓴᒧᑦ ᐳᓪᓚᐅᔭᒧᑦ ᐊᒻᒪᓗ 

ᐅᔭᕋᓐᓂᐊᖅᑐᑦ ᓴᓇᔪᓕᕆᔨᖏᓄᑦ, ᐳᓚᕋᑎᓄᑦ ᐊᐅᓪᓚᐅᔾᔨᔨᓄᑦ, ᖃᐅᒪᔪᒧᑦ ᐅᐋᔭᖃᓲᓄᑦ ᓴᓇᔨᑦ, ᐊᒻᒪᓗ ᐃᓕᓐᓂᐊᖅᓯᒪᔪᔾᔪᐊᑦ. 

ᔪᓚᐄ 2024 ᑎᑎᖅᑲᓂᒃ ᓇᒃᓯᐅᔾᔨᓪᓗᑕ ᑲᑐᔾᔨᖃᑎᒌᒃᑐᑦ ᐱᓕᕆᖃᑎᒌᑦ ᑐᓴᐅᒪᔭᐅᔪᓄᑦ ᐱᓕᕆᓂᐅᔪᓄᑦ ᐅᓪᓗᒥ ᑲᒪᒋᔭᑦ 

ᐸᕐᓇᒃᑕᐅᔪᓪᓘᓐᓃᑦ ᓴᕐᕙᕐᔪᐊᖅ ᐃᓂᖓᓂᑦ. ᑭᖑᓂᐊᒍᑦ ᓯᕗᓪᓕᖅᐹᑉ ᐃᓚᐅᑎᑦᑎᓂᑦᑕ, ᐃᓗᐊᓂ ᐊᒃᑑᕝᕙ 2024, 

ᐃᒪᕐᒥᐅᑕᓕᕆᔨᒃᑯᑦ ᐃᓚᐅᑎᑦᑎᓕᖅᖢᑎᒃ ᑖᒃᑯᓂᖓ ᓱᓕ ᐅᒃᑑᑎᖏᔪᒪᔭᒥᓄᑦ ᒪᓕᒐᕋᓛᒃᑯᑦ ᑐᕌᒐᕆᔭᖏᓄᑦ ᑖᔅᓱᒧᖓ ᒥᓂᔅᑑᑉ 

ᑎᓕᐅᕆᔾᔪᑖᒍᑦ MPA ᓴᕐᕙᕐᔪᐊᕐᒥ, ᑐᓴᕝᕕᐅᓇᓱᒃᖢᑎᒃ.  

ᐃᒪᕐᒥᐅᑕᓕᕆᔨᒃᑯᑦ ᐃᓚᐅᑎᑦᑎᓪᓗᑎᒃ ᐊᒃᑐᖅᑕᓕᒫᓂᒃ ᒐᕙᒪᑐᒃᑯᑦ ᐱᓕᕆᕝᕕᖏᓂᒃ, ᐱᖃᓯᐅᑎᓪᓗᒍ (ᑭᒡᓕᖃᕋᑎᒃ ᑭᓯᐊᓂ) 

ᐊᕙᑎᓕᕆᔨᔾᔪᐊᑦ ᓯᓚᐅᓪᓗ ᐊᔾᔨᒋᔪᓐᓃᓐᓂᐊᓄᑦ ᑲᓇᑕᒥ [ECCC], ᐃᖏᕐᕋᔪᓕᕆᔨᔾᔪᐊᒃᑯᑦ ᑲᓇᑕᒥ, ᑮᖕ−ᓄᓇᖃᖅᑳᖅᑐᓪᓗ 

ᐊᒃᑐᐊᖃᑎᒌᓐᓂᖏᑦ ᐅᑭᐅᖅᑕᖅᑐᒥᓪᓗ ᐱᓕᕆᐊᒃᓴᓄᑦ ᑲᓇᑕᒥ [CIRNAC], ᒥᕐᖑᐃᖅᓯᕝᕕᓕᕆᔨᒃᑯᑦ, ᓄᓇᒥᐅᑕᓕᕆᔨᒃᑯᑦ ᑲᓇᑕᒥ, 

ᑲᓇᑕᐅᑉ ᓯᒡᔭᒥᐅᑕᓕᕆᔨᖏᑦ, ᓄᓇᔾᔪᐊᒻᒥ ᐊᒃᑐᐊᖃᑎᒌᒃᑐᓄᑦ ᑲᓇᑕᒥ, ᐊᒻᒪᓗ ᐅᓇᑕᖅᑐᒃᓴᓕᕆᔨᒃᑯᑦ.  

5. ᓴᖅᑭᑕᐅᓯᒪᔪᖅ ᐅᓪᓗᖁᑎᖏᑦ ᑭᖑᓂᐊᒍᓪᓗ ᐊᑐᕆᐊᓕᕗᑦ  

ᑲᑎᒪᔨᖏᑦ NWMB ᓈᒻᒪᒃᓴᕈᑎᒃ ᐃᒪᕐᒥᐅᑕᓕᕆᔨᒃᑯᑦ ᐅᒃᑑᑎᒋᔭᖓᑕ ᓴᖅᑮᔪᒪᓂᒻᒥᒃ ᒥᓂᔅᑑᑉ ᑎᓕᐅᕆᔾᔪᑖᒍᑦ ᓴᕐᕙᕐᔪᐊᕐᒥ, 

ᐃᒪᕐᒥᐅᑕᓕᕆᔨᒃᑯᑦ ᑲᔪᓯᓂᐊᖅᑐᑦ ᑎᑎᕋᐅᓯᐅᓕᓪᓗᓂ ᐅᕙᓂ ᐱᖁᔭᓕᐊᑦ ᑲᓇᑕᐅᑉ ᐅᖃᓕᒫᒐᖁᑖᒍᑦ, ᐃᓚᖓ II, ᑎᒃᑯᐊᖅᓯᔪᖅ 

ᓄᑖᖑᔪᒥᒃ ᓴᐳᒻᒥᔭᒥᒃ MPA. ᑲᓇᑕ ᐊᒻᒪᓗ ᑲᑐᔾᔨᖃᑎᒋᔭᖏᑦ ᑲᔪᓰᓐᓇᓐᓂᐊᖅᑐᑦ ᐱᓕᕆᖃᑎᒌᖏᓐᓇᓪᓗᑎᒃ ᐊᕐᕌᒍᒐᓴᒧᑦ 

ᐊᑑᑎᔪᒥᒃ ᓴᐳᒻᒥᔭᖃᐅᑎᓄᑦ ᐃᓱᒪᒃᓴᖅᓯᐅᕈᑎᓂᒃ ᓴᕐᕙᕐᔪᐊᕐᒧᑦ, ᐃᓚᖃᒻᒥᔪᑦ ᐃᓱᒪᒋᔭᖃᓐᓂᒻᒥᒃ ᐃᓄᖕᓄᑦ ᓴᐳᒻᒥᔭᖅ 

ᐱᐅᖅᓱᐊᕆᔭᓪᓗ ᐃᓂᐊᓂᒃ. 

 

  



ᐃᖅᑯᓪᓕᐅᑕᐅᓯᒪᔪᑦ ᐅᓂᒃᑳᓕᐊᕕᓃᑦ ᖃᐅᔨᓵᕆᔭᐅᔪᕕᓃᓪᓗ 

